Ա Մ Փ Ո Փ Ա Թ Ե Ր Թ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2008 ԹՎԱԿԱՆԻ ՀՈՒՆԻՍԻ 5-Ի N 574-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
	1.  ՀՀ պաշտպանության նախարարություն
	07.01.2022թ.

	
	ՊՆ/510/54-2022

	Դիտողություններ և առաջարկություններ չկան։
	-

	2.  ՀՀ հակակոռուպցիոն կոմիտե
	10.01.2022թ.

	
	18-09գ-22

	Դիտողություններ և առաջարկություններ չկան։
	-

	3.   ՀՀ առողջապահության նախարարություն
	11.01.2022թ.

	
	ԱԱ/02․02/446-22

	1․ Նախագծի հավելվածի 15-րդ (նոր խմբագրությամբ 18-րդ) կետում նշված «Անձնական խուզարկությունը կատարվում է անձի պատիվն ու արժանապատվությունը չոտնահարելու սկզբունքով` ապահովելով սանիտարահիգիենիկ նորմերը» և 37-րդ (նոր խմբագրությամբ 38-րդ) կետում նշված «Խցերում անձնական սանիտարահիգիենիկ պայմաններն ապահովվում են պահվող անձանց կողմից» բառակապակցությունները խմբագրման և հստակեցման կարիք ունեն, հաշվի առնելով, որ անձնական խուզարկությանը և անձին ներկայացվող պահանջները չեն կարող սահմանվել սանիտարական կանոններով և նորմերով:
	Չի ընդունվել

 Նշված հասկացությունները համապատասխանեցվել են կանոնակարգում առկա ձևակերպումներին համահունչ, ինչպես նաև նույն հասկացություններն արդեն իսկ առկա են ՀՀ կառավարության 03․08․2006թ․ թիվ 1543-Ն և ՀՀ կառավարության 26․05․2006թ․ թիվ 825-Ն որոշումներում։

	2․ Նախագծի հավելվածի 27-րդ (նոր խմբագրությամբ 28-րդ) կետում «անձնական հիգիենա», Նախագծի հավելվածի  37-րդ (նոր խմբագրությամբ 38-րդ) կետում` «անձնական սանիտարահիգիենիկ պայմաններ», ինչպես նաև «սանիտարահամաճարակային» և «հակահամաճարակային» հասկացությունների  համար  անհրաժեշտ է կիրառել միասնական ձևակերպում:
	Չի ընդունվել

Նշված հասկացությունները համապատասխանեցվել են կանոնակարգում առկա ձևակերպումներին համահունչ, ինչպես նաև նույն հասկացություններն արդեն իսկ առկա են ՀՀ կառավարության 03․08․2006թ․ թիվ 1543-Ն և ՀՀ կառավարության 26․05․2006թ․ թիվ 825-Ն որոշումներում։

	3․ Անհրաժեշտ է հստակեցնել Նախագծի հավելվածի 13-րդ, 17-րդ և 32-րդ (նոր խմբագրությամբ 10-րդ, 17-րդ և 33-րդ) կետերում «ձերբակալվածներին պահելու վայրերում (այսուհետ` ՁՊՎ) ընդունվող անձանց», «պահվող անձանց» (մարմնական վնասվածք կամ ակնհայտ հիվանդության նշաններ հայտնաբերելու կամ առողջության վերաբերյալ գանգատ հայտնելու դեպքում) և «հացադուլ հայտարարած անձի» «բժշկական զննությունը» կամ «հսկողությունը» իրականացնող բուժաշխատողը որտեղի՞ց է հրավիրվում և ի՞նչ հիմունքներով:
	Ընդունվել է


	4․ Նախագծի  հավելվածի 177-րդ (նոր խմբագրությամբ 150-րդ) կետում «պահվող անձանց առաջին բժշկական օգնությունը ցույց է տրվում ՁՊՎ-ի վարչակազմի կողմից և հրավիրված շտապօգնության մասնագիտացված ծառայության կողմից», ինչպես նաև Նախագծի հավելվածի 181-րդ (նոր խմբագրությամբ 155-րդ) կետում «վնասվածք ստացած, ինքնասպանության փորձ կատարած (կախվելու, երակները կտրելու և այլ միջոցներով) պահվող անձանց  ՁՊՎ-ի ծառայողների կողմից ցուցաբերվում է առաջին բժշկական օգնություն» բառակապակցություններն անհրաժեշտ է հստակեցնել, մասնավորապես պարզ չէ, թե «ՁՊՎ-ի վարչակազմում» բուժաշխատող ընդգրկված է, թե ոչ և եթե ընդգրկված է և ցուցաբերում է «առաջին  բժշկական օգնությունը», ապա ինչու՞ է հրավիրվում շտապ բժշկական օգնության ծառայություն, իսկ «բժշկական զննությունը» կամ «հսկողությունը» իրականացնելու համար` «բուժաշխատող»:
	Մասամբ է ընդունվել

ՁՊՎ-ներում առկա չեն բուժաշխատողների հաստիքներ, բացառությամբ Երևան քաղաքի ՁՊՎ-ից։ Առաջին անհետաձգելի բուժօգնությունը (արհեստական շնչառություն, արյունահոսության դադարեցում և այլն) ցուցաբերվում է ՁՊՎ վարչակազմի (ՁՊՎ բուժաշխատողի) կողմից, իսկ հետագա մասնագիտական բուժօգնությունը պետք է ցուցաբերվի հրավիրված բուժաշխատողի կողմից։
Նախագծի հավելվածի համապատասխան կետերում լրացվել է շտապ բժշկական օգնության ծառայության բառերը։


	5․ Հարկ է նշել, որ շտապ բժշկական օգնության ծառայությունը ցուցաբերում է շտապ բժշկական օգնություն` հանկարծակի արտահայտված սուր հիվանդությունների, վիճակների, քրոնիկ հիվանդությունների սրացման դեպքերում, որոնք անմիջական վտանգ են ներկայացնում պացիենտի կյանքի համար և անհետաձգելի բժշկական օգնություն: Միաժամանակ «շտապօգնության մասնագիտացված» բառերը անհրաժեշտ է փոխել «շտապ բժշկական օգնության»  բառերով:
	Ընդունվել է



	6․ Հստակեցման կարիք ունի Նախագծի  հավելվածի 149-րդ (նոր խմբագրությամբ 123-րդ) կետը, մասնավորապես «ՁՊՎ-ում արտակարգ իրավիճակի դեպքում» (օրինակ` հրդեհ) ու՞մ կողմից է «տուժածներին ցուցաբերվում բժշկական օգնությունը»:
	Ընդունվել է


	7․ Հիմք ընդունելով «Նորմատիվ իրավական ակտերի մասին» օրենքի 14-րդ հոդվածի 10-րդ մասը, համաձայն որի նորմատիվ  իրավական ակտի բաժիններն ու գլուխները համարակալվում են արաբական թվանշաններով, Նախագծի  հավելվածի գլուխների համարակալումը անհրաժեշտ է համապատասխանեցնել մեջբերված իրավանորմի պահանջներին:
	Չի ընդունվել

Նախագծի ներկայացված տարբերակում արդեն իսկ բաժինները և գլուխները համարակալված են եղել արաբական թվանշաններով։

	8․ Նախագծի  հավելվածի 178-րդ (նոր խմբագրությամբ 151-րդ) կետում «առողջապահական» բառը փոխել «առողջապահության» բառով:
	Ընդունվել է

	4.  ՀՀ պետական եկամուտների կոմիտե
	12.01.2022թ.

	
	01/11-1/1380-2022

	Դիտողություններ և առաջարկություններ չկան։
	-

	5.  ՀՀ աշխատանքի և սոցիալական հարցերի նախարարություն
	13.01.2022թ.

	
	ՄՆ//674-2022

	Առաջարկում եմ նախագծի Ձև 17-ով նախատեսված ձերբակալվածի անձնական գործում լրացնել նաև անձի հաշմանդամություն ունենալու մասին տվյալը։
	Չի ընդունվել

 Հաշմանդամության վերաբերյալ գրառումը կատարվում է նախագծի հավելվածի Ձև 16-ում  և այն դրվում է Ձև 17 անձնական գործում։ 

	6.  ՀՀ արտակարգ իրավիճակների նախարարություն
	14.01.2022թ.

	
	01/01․1/248-2022

	Դիտողություններ և առաջարկություններ չկան։
	-

	7.  ՀՀ ազգային անվտանգության ծառայություն
	18.01.2022թ.

	
	11/37

	1․ Հավելվածի 3-րդ (նոր խմբագրությամբ 1-ին) կետում կանոնակարգի բառից հետո ավելացնել պահանջների բառը։
	Ընդունվել է

	2․ 4-րդ կետում քաղաքացիների բառը փոխարինել անձանց բառով։
	Մասամբ է ընդունվել
Հավելվածի 4-րդ կետը հանվել է։

	3․ 27-րդ (նոր խմբագրությամբ 28-րդ) կետում Անձնական  հիգիենան պահպանելու համար բառերը փոխարինել Պահվող անձինք անձնական հիգիենան պահպանելու համար բառերով։
	Ընդունվել է

	4․ 40-րդ (նոր խմբագրությամբ 41-րդ) կետում կարգացուցակ բառից հետո ավելացնել ՝ հաշվի առնելով կլիմայական, եղանակային առանձնահատկությունները և այլ հանգամանքներ բառերը։
	Չի ընդունվել

ՁՊՎ օրվա կարգացուցակը պայմանավորված չէ կլիմայական, եղանակային առանձնահատկություններով։
Միաժամանակ, պահվող անձի ցանկության դեպքում նրան բացօթյա տարածքում գտնվելն արգելելը գտնում ենք ոչ նպատակահարմար։

	5․ 46-րդ (նոր խմբագրությամբ 47-րդ) կետում նպատակահարմար է հստակեցնել ինչ սկզբունքով է որոշվելու, թե ում միջոցով են ուղարկվելու առաջարկությունները, դիմումներն ու բողոքները։
	Չի ընդունվել

ՁՊՎ-ում պահվող անձն ինքը կորոշի, թե իր առաջարկությունները, դիմումներն ու բողոքները ում միջոցով է ցանկանում ուղարկել։

	6․ 73-րդ (նոր խմբագրությամբ 73-րդ) կետում պետք է փոխանցվեն բառերը փոխարինել փոխանցվում են բառերով։
	Ընդունվել է

	7․ 74-րդ (նոր խմբագրությամբ 74-րդ) կետում հասցեատիրոջը հանձնելու ենթակա չեն բառերը փոխարինել թույլատրված չեն սույն կանոնակարգով բառերով, իսկ օրենքով արգելված իրերն (նյութերը)՝ իրավապահ մարմինների բառերը փոխարինել իսկ այն նյութերը, իրերն ու առարկաները, որոնց շրջանառությունը Հայաստանի Հանրապետությունում արգելված է կամ սահմանափակ՝ քրեական վարույթն իրականացնող մարմնին՝ այդ մասին կազմելով համապատասխան արձանագրություն բառերով։
	Ընդունվել է

	8․ 145-րդ (նոր խմբագրությամբ 119-րդ) կետում տաք հետքերով բառերը փոխարինել անհապաղ բառով, իսկ ձերբակալել բառը՝ հայտնաբերել բառով։
	Մասամբ է ընդունվել

Նախագծի հավելվածի 145-րդ (նոր խմբագրությամբ 119-րդ) կետում տաք հետքերով բառերը փոխարինվել է անհապաղ բառով։ Մինչդեռ, ՀՀ քրեական նոր օրենսգրքով (506-րդ հոդված) նախատեսված արարք է հանդիսանում արգելանքի վերցված, ձերբակալված, կալանավորված կամ քրեակատարողական հիմնարկում պատիժ կրող անձի փախուստը կամ ազատությունից զրկելու հետ կապված պատիժը կրելուց խուսափելը, ինչը նոր հանցագործություն է, որի համար կարող է ձերբակալվել։ ՀՀ քրեական դատավարության նոր օրենսգրքի 42-րդ հոդվածի 1-ին մասի 6-րդ կետի համաձայն՝ հետաքննիչը հանցանք կատարած լինելու անմիջականորեն ծագած հիմնավոր կասկածի առկայության դեպքում կատարում է ձերբակալում, ուստի ձերբակալել բառից առաջ լրացվել է հայտնաբերել բառը։

	9․ 162-րդ (նոր խմբագրությամբ 135-րդ) կետում անձանց բառից հետո ավելացնել խնամքին բառը՝ համապատասխան փոոխություն կատարելով նաև նախագծի ամբողջ տեքստում։
	Ընդունվել է

	10․ 164-րդ (նոր խմբագրությամբ 137-րդ) կետում ազգականներին կամ այլ անձանց բառերը փոխարինել ազգականների կամ այլ անձանց խնամքին բառերով։
	Ընդունվել է

	11․ 167-րդ (նոր խմբագրությամբ 140-րդ) կետում Նյութական բառը փոխարինել ՁՊՎ-ում նյութական վնաս պատճառելու դեպքի կապակցությամբ նյութական բառերով։
	Ընդունվել է

	12․ 182-րդ (նոր խմբագրությամբ 156-րդ) կետում Ոջլոտության (պեդիկուլոզ) բառերը փոխարինել Մակաբույծների միջոցով փոխանցվող վարակիչ հիվանդություններ բառերով։
	Ընդունվել է

	8.  ՀՀ ֆինանսների նախարարություն
	20.01.2022թ.

	
	01/11-4/775-2022

	Նախագծով նախատեսվում է ՀՀ ոստիկանության համակարգում գործող ձերբակալ​վածներին պահելու վայրերում (այսուհետ՝ ՁՊՎ-ներ) պահվող անձանց (ձերբակալվածներ, կալա​նավորվածներ, դատապարտվածներ) կենցաղային և սանիտարահիգիենիկ պայման​ների բա​րե​լավում (մասնավորա​պես, ՁՊՎ-ներում վարակիչ հիվանդությունների տարածման կան​խարգելման միջոցառումների իրա​կա​նացման շրջանակներում մեկանգամյա օգտա​գործ​​​​ման սպասքի կիրառում, ՁՊՎ-ներում պահվող կանանց անհրաժեշտ հիգիենիկ պարա​գա​ներով ապահովում, ՁՊՎ-ներում պահվող անձանց սպի​տա​կեղենի և անկողնային պարա​գաների լվացման համար լվացքի մեքենաներով և լվացող ու ախ​տա​հանող նյութերով ապա​հո​​վում, պահվող անձանց հանձնուքների միջոցով ստացված սննդի և դեղորայքի պահպան​ման համար ՁՊՎ-ների կահավորում սառնարաններով, ՁՊՎ-ների զբոսաբա​կերի կահա​վորում նստարաններով, գիշերային ժամերին խցերի լուսավորության թուլացման նպա​տա​​կով ՁՊՎ-ների խցերի ապահովում էլեկտրական կարգավորիչներով և այլն)։
Նախագծի տեղեկանք-հիմնավորման համաձայն՝ Նախագծի ընդունման արդյունքում ՀՀ պե​տա​​​կան բյուջեից կանխա​տեսվող լրացուցիչ ծախսը 2022-2024թթ․ համար կկազմի 5,985․0 հազար դրամ՝ տարեկան՝ 1,995․0 հազար դրամ: Հաշվի առնելով, որ ֆինանսական գնահատականը ներկայացված է առանց  հաշվարկ-հիմնավորումների՝ առաջարկում ենք ներկայացնել համապատասխան հաշվարկ-հիմնավորումները։ 
	Ընդունվել է

	9.  ՀՀ գլխավոր դատախազություն
	20.01.2022թ.

	
	04/20․3/677-2022

	1․ Առաջարկում ենք Նախագծի նշյալ հավելվածի 13-րդ (նոր խմբագրությամբ 10-րդ)  կետը շարադրել հետևյալ խմբագրությամբ.

«Հերթափոխի ավագի կողմից հրավիրված բուժաշխատողը ՁՊՎ ընդունվող անձանց ենթարկում է բժշկական զննության, որին կարող է մասնակցել նաև ՁՊՎ ընդունվող անձի ընտրած բժիշկը: Բժշկական զննությունն իրականացվում է ՁՊՎ-ի վարչակազմի ծառայողի լսողության, իսկ մինչև բժշկի կողմից հակառակը չպահանջելը` նաև տեսողության սահմաններից դուրս: Բժշկական զննության արդյունքները բուժաշխատողի կողմից գրանցվում են Ձև 11 գրանցամատյանում, իսկ վարչակազմի կողմից` անձնական գործում: Դրա մասին վարչակազմն անհապաղ իրազեկում է պահվող անձին, իսկ մարմնական վնասվածք հայտնաբերելու դեպքում՝ քրեական վարույթն իրականացնող մարմնին ու պատիժների և հարկադրանքի այլ միջոցների կիրառման օրինականության նկատմամբ հսկողություն իրականացնող դատախազին:»։
Ներկայացված առաջարկի հիմքում ընկած է այն տրամաբանությունը, որ պատիժների և հարկադրանքի այլ միջոցների կիրառման օրինականության նկատմամբ հսկողության սահմանադրական լիազորության իրականացումը տվյալ պարագայում վրա է հասնում պահվող անձին ՁՊՎ ընդունելիս նրա մոտ մարմնական վնասվածք հայտնաբերելու պահից, իսկ հակառակ պարագայում, երբ պահվող անձին ՁՊՎ ընդունելիս բժշկական զննության ենթարկելու արդյունքում մարմնական վնասվածք չի հայտնաբերվում, որևէ կերպ չի առնչվում դատախազական վերը նշված լիազորության իրականացման հետ, հետևաբար բժշկական զննության բոլոր դեպքերի մասին դատախազին իրազեկելը կլինի ոչ արդյունավետ կարգավորում:
	Մասամբ է ընդունվել
13-րդ (նոր խմբագրությամբ 10-րդ)  կետն ամբողջությամբ խմբագրվել է։

	2․ «Հայաստանի Հանրապետության կառավարության 2008 թվականի հունիսի 5-ի N 574-Ն որոշման մեջ փոփոխություն կատարելու մասին» ՀՀ կառավարության որոշմամբ հաստատված ներքին կանոնակարգի 14-րդ  կետով նախատեսվում է, որ յուրաքանչյուր ձերբակալվածի համար ՁՊՎ-ում կազմվում է անձնական գործ` համաձայն Ձև 17-ի, որում, ի թիվս այլնի, ներառվում են ձերբակալված անձի հագուստի և անձնական իրերի անվանացուցակի վերաբերյալ արձանագրությունը, սակայն հագուստների վրա վնասվածքների կամ հետքերի առկայության մասին արձանագրություն կազմելու պարտականություն սահմանված չէ: Ընդ որում, նշյալ խնդիրը կարգավորված չէ նաև ներկայացված Նախագծով: 
Հաշվի առնելով վերոգրյալը՝ գտնում եմ, որ նշված հանգամանքն էական նշանակություն ունի՝ ձերբակալումից հետո անձի նկատմամբ բռնություն գործադրված լինելու հանգամանքը պարզելու համատեքստում: Հետևաբար, նպատակահարմար է համապատասխան պաշտոնատար անձի համար սահմանել նաև նշված պարտականությունը:
	Ընդունվել է

	10.  ՀՀ մարդու իրավունքների պաշտպան
	20.01.2022թ.

	
	04/20․3/677-2022

	1․ Նախագծի հավելվածի 7-րդ (նոր խմբագրությամբ 4-րդ) կետը սահմանում է անձանց ձերբակալվածներին պահելու վայրեր ընդունելու հիմքերը՝ ձերբակալման արձանագրությունը, ձերբակալման մասին քրեական հետապնդման մարմնի որոշումը, քննիչի, դատախազի կամ դատարանի որոշումը: Հավելվածով, սակայն, չեն կարգավորվում այն դեպքերը, երբ անհրաժեշտություն է առաջանում անձին տեղափոխել և ընդունել մեկ այլ ՁՊՎ՝ կապված տվյալ ՁՊՎ-ի հագեցվածության կամ, օրինակ, անձանց անջատ պահելու կանոնների հետ: Մարդու իրավունքների պաշտպանի՝ որպես կանխարգելման ազգային մեխանիզմի գործունեության ընթացքում արձանագրվել են այնպիսի դեպքեր, երբ ձերբակալված կամ կալանավորված անձը տեղափոխվել է ՁՊՎ-ից մեկ այլ ՁՊՎ, քանի որ այնտեղ պահվել են նույն քրեական գործի շրջանակներում ձերբակալված կամ կալանավորված այլ անձինք: Հետևաբար, գտնում ենք, որ Նախագծով պետք է կարգավորել նաև անձանց ՁՊՎ-ից մեկ այլ ՁՊՎ տեղափոխելու կամ ՁՊՎ վերոնշյալ և այլ պատճառներով չընդունելու հիմքերը։
	Չի ընդունվել

 Ձերբակալված և կալանավորված անձինք մի ՁՊՎ-ից մյուսը տեղափոխվում են վարույթն իրականացնող մարմնի կողմից տրված գրության հիման վրա: 

Նախագծի 7-րդ կետով` այն է <<տարանցիկ փոխադրվող ձերբակալվածները և կալանավորվածներն ընդունվում են ՁՊՎ սույն կանոնակարգի 4-րդ կետով նախատեսված փաստաթղթերի առկայության դեպքում>> արդեն իսկ սահմանվում է  տարանցիկ փոխադրվող ձերբակալվածների և կալանավորվածների  ՁՊՎ ընդունվելու կարգը:

	2․ Հավելվածի 12-րդ (նոր խմբագրությամբ 9-րդ) կետի համաձայն՝ ՁՊՎ ընդունվող անձինք ենթարկվում են մատնադրոշմման (…) և լուսանկարման, անհրաժեշտության դեպքում՝ սանիտարական մշակման: Հավելվածի 15-րդ (նոր խմբագրությամբ 18-րդ) կետի համաձայն՝ անձնական խուզարկությունից առաջ ՁՊՎ-ի ծառայողի կողմից առաջարկվում է ինքնակամ ներկայացնել խուզարկվողի մոտ գտնվող իրերը և առարկաները, իսկ արգելված իրերի կամ առարկաների առկայության դեպքում` դրանք ինքնակամ հանձնել, և ինքնակամ չհանձնելու դեպքում կատարվում է հարկադիր կարգով: Նշված դրույթներն ամրագրում եմ ՁՊՎ ընդունվող անձանց համար պարտադիր պայմաններ, սակայն դրանց չկատարման պարագայում նշված գործողությունները (մատնադրոշմ վերցնելը, անձնական իրեր վերցնելը) հարկադիր կերպով կատարելու վերաբերյալ Նախագծում որևէ կարգ կամ կանոնակարգող նորմեր առկա չեն, ինչը խնդրահարույց է, քանի որ պաշտոնատար անձի կողմից ուժի կիրառմամբ ցանկացած գործողություն կատարելը պետք է հիմնված լինի օրենսդրությամբ, լինի անհրաժեշտ և համաչափ:
	Ընդունվել է



	3․ Հավելվածի 13-րդ (նոր խմբագրությամբ 10-րդ) կետով նախատեսվում է, որ հերթափոխի ավագի կողմից հրավիրված բուժաշխատողը ՁՊՎ ընդունվող անձանց ենթարկում է բժշկական զննության, որին կարող է մասնակցել նաև ՁՊՎ ընդունվող անձի ընտրած բժիշկը:  Դրույթը, սակայն, չի հստակեցնում հերթափոխի ավագի կողմից բուժաշխատող հրավիրելու հստակ ժամանակահատված, հստակ չէ, թե ինչ բուժաշխատող պետք է հրավիրվի (շտապ բժշկական օգնության ծառայություն, առողջության առաջնային պահպանման տարածքային բժշկական կենտրոններ): Հարկ է նշել նաև, որ Երևանի ՁՊՎ-ում առկա է բուժանձնակազմ, և հարց է առաջանում, թե արդյոք ՁՊՎ-ի բուժանձնակազմն իրականացնելու է ՁՊՎ ընդունվող անձի բժշկական զննություն, թե՝ ոչ: Հաշվի առնելով, որ պրակտիկայում որոշ ՁՊՎ-ներում անձանց բժշկական զննության նպատակով հրավիրված շտապ բժշկական օգնության ծառայությունը ժամանում է իրարից տարբերվող ժամկետներում՝ գտնում ենք, որ անհրաժեշտ է ամրագրել հերթափոխի ավագի կողմից ՁՊՎ անձ մուտք գործելու պահին շտապ բժշկական օգնության ծառայություն անմիջապես հրավիրելու և դրա մասին արձանագրություն կատարելու մասին պարտականություն:

Նուն կետով սահմանվում է, որ  բուժզննության արդյունքները բուժաշխատողի կողմից գրանցվում են Ձև 11 գրանցամատյանում, իսկ վարչակազմի կողմից` անձնական գործում, և դրա մասին վարչակազմը իրազեկում է պահվող անձին, ինչպես նաև քրեական վարույթն իրականացնող մարմնին ու պատիժների և հարկադրանքի այլ միջոցների կիրառման օրինականության նկատմամբ հսկողություն իրականացնող դատախազին:

Այս կապակցությամբ հարկ է նշել, որ Հայաստանի վերաբերյալ 2016 թվականի զեկույցում Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական կոմիտեն անդրադարձել է ՁՊՎ-ներում բժշկական զննության և դրա արդյունքների գաղտնիության հարցին: Մասնավորապես՝ ԽԿԿ-ն շեշտել է, որ անհրաժեշտ է խստորեն պահպանել բժշկական փաստաթղթերի գաղտնիությունը: Դրա հետ մեկտեղ, ԽԿԿ-ն նշել է, որ բժշկական անձնակազմը կարող է ազատությունից զրկված անձի առողջական վիճակի մասին տեղեկատվություն տրամադրել ՁՊՎ-ի ծառայողներին, սակայն տեղեկատվությունը պետք է սահմանափակված լինի այնքանով, որքանով դա անհրաժեշտ է  ազատությունից զրկված անձի կամ այլ անձանց համար վտանգավոր ռիսկերը կանխարգելելու համար, եթե ազատությունից զրկված անձը լրացուցիչ տեղեկատվություն տրամադրելու համաձայնություն չի ներկայացնում:

Հետևաբար, անհրաժեշտ է սահմանափակել ՁՊՎ-ի ծառայողների հասանելիությունը բժշկական փաստաթղթավորմանը, և բացառել նրանց կողմից բժշկական տեղեկատվության արձանագրումն անձնական գործում կամ ցանկացած այլ փաստաթղթում: 
	Ընդունվել է



	4․ Հավելվածը չի սահմանում նախնական բժշկական զննության որևէ կարգ, իսկ արդյունքների մասով Հավելվածի 13-րդ (նոր խմբագրությամբ 10-րդ) կետը միայն ամրագրում է բուժաշխատողի կողմից զննության արդյունքները Ձև 11 մատյանում արձանագրելու պահանջը: Այնուհանդերձ, ազատությունից զրկման վայր մուտք գործելիս նախնական բժշկական զննությունը, դրա անցկացման կարգը, դրա արդյունքում կազմված արձանագրության բովանդակությունը, ինչպես նաև նշված տեղեկատվության փոխանցումը պատշաճ մարմնին անչափ կարևոր են խոշտանգումների և վատ վերաբերմունքի կանխարգելման տեսանկյունից: 
Այս կապակցությամբ, Հայաստանի վերաբերյալ 2016 թվականի զեկույցում ԽԿԿ-ն շեշտել է, որ անհրաժեշտ է քայլեր ձեռնարկել, որ ՁՊՎ-ներում պահվող անձանց բժշկական զննության արդյունքում կազմված արձանագրությունները պարունակեն (i) տվյալ անձի կողմից ներկայացված հայտարարությունները, որոնք առնչվում են բժշկական զննությանը (այդ թվում՝ իր առողջական վիճակի վերաբերյալ իր սեփական նկարագրությունը և վատ վերաբերմունքի մասին ցանկացած հաղորդում), (ii) համապարփակ զննության վրա հիմնված օբյեկտիվ բժշկական եզրակացությունների ամբողջական հաշվետվությունը և (iii) բուժաշխատողի դիտարկումները՝ (i) և (ii) կետերի հիման վրա՝ նշելով ներկայացված ցանկացած հայտարարության և օբյեկտիվ բժշկական եզրակացությունների միջև համապատասխանությունը: 
Դրա հետ մեկտեղ, «Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի արդյունավետ քննության մասին» ՄԱԿ-ի 2004 թվականի արձանագրությունը պարունակում է բժշկական զննության և արձանագրման ուղեցույց և ձևաթղթեր, որոնց լրացումը բուժաշխատողի կողմից հանդիսանում է խոշտանգումների և վատ վերաբերմունքի այլ դրսևորումների կանխարգելման, ինչպես նաև արդյունավետ քննության անցկացման կարևոր երաշխիք:

Միևնույն ժամանակ, անհրաժեշտ է ամրագրել խոշտանգման կամ վատ վերաբերմունքի դրսևորման այլ ձևերի վերաբերյալ անձի հայտարարություն կամ բժշկական եզրակացության պարագայում նշված տեղեկատվությունը պատշաճ մարմնին փոխանցելու բուժաշխատողի պարտականությունը: Օրինակ, նմանատիպ կարգավորում է պարունակում ՀՀ կառավարության 2008 թվականի մայիսի 26-ի թիվ 825-Ն որոշումը, որը կարգավորում է կալանավորված անձանց և դատապարտյալների բուժսանիտարական և բուժկանխարգելիչ օգնությունը:  Նշված որոշման հավելվածի 37-րդ կետի համաձայն՝ եթե բժշկական զննության արդյունքում հայտնաբերված մարմնական վնասվածքը կամ առողջական վիճակի վերաբերյալ գանգատը, ըստ կալանավորված անձի կամ դատապարտյալի հայտարարության, հետևանք է նրա նկատմամբ հանցագործության հատկանիշներ պարունակող որևէ արարքի, ապա բժշկական զննություն իրականացնող անձը դրա մասին տեղյակ  է պահում կալանավորվածներին պահելու վայրի կամ ուղղիչ հիմնարկի վարչակազմին:

Կալանավորվածներին պահելու վայրի կամ ուղղիչ հիմնարկի վարչակազմը դրա մասին անհապաղ տեղյակ է պահում իրավասու մարմիններին:

Հաշվի առնելով վերոգրյալը՝ անհրաժեշտ է Նախագծով կարգավորվել նաև բժշկական զննության կարգը, արձանագրության կազմման և դրա ընթացքի հետ կապված հարցերը՝ նկատի ունենալով խոշտանգման և վատ վերաբերմունքի այլ դրսևորումների կանխարգելման կապակցությամբ միջազգային չափանիշները:
	Ընդունվել է

	5․ Հավելվածի 25-րդ (նոր խմբագրությամբ 26-րդ) կետը նախատեսում է ՁՊՎ ընդունվող անձանց անհատական օգտագործման նպատակով ՁՊՎ-ում գտնվելու ընթացքում տրամադրվող պարագաների ցանկը: Հաշվի առնելով անձնական հիգիենայի պահպանման անհրաժեշտությունը՝ առաջարկում ենք նշված ցանկով նախատեսել ատամի խոզանակ և մածուկ:
	Ընդունվել է


	6․ Հավելվածի 27-րդ (նոր խմբագրությամբ 28-րդ) կետի համաձայն՝ անձնական հիգիենայի համար պահվող անձինք ապահովվում են տաք ջրով և մինչև 15 րոպե տևողությամբ ցնցուղով լոգանք ընդունելու հնարավորությամբ, սակայն պարզ չէ, թե ինչ հիմնավորմամբ է նախատեսված և նախատեսվում ՁՊՎ-ում պահվող անձանց լոգանքի ընդունման համար առավելագույնը 15 րոպեով սահմանափակելը: Դրա հետ մեկտեղ, դրույթից հստակ չէ, թե ՁՊՎ-ում որքան հաճախականությամբ է հնարավոր լոգանք ընդունել՝ դրա անհիմն սահմանափակման հնարավորությունը բացառելու նպատակով:
	Մասամբ է ընդունվել

մինչև 15 րոպե տևողությամբ  բառակապակցությունից առաջ լրացվել է  1 օրվա ընթացքում բառերը։ Բացի այդ, գտնում ենք,որ 15 րոպեն ողջամիտ ժամանակ է  լոգանք ընդունելու  համար։

	7․ Հավելվածի 24-րդ (նոր խմբագրությամբ 25-րդ) կետի համաձայն՝ ՁՊՎ ընդունվող անձի անձնական խուզարկությունից, իրերի զննությունից, բժշկական զննությունից և սանիտարական մշակումից հետո հերթափոխի ավագն անձին տեղեկացնում է նրա իրավունքների և պարտականությունների, արգելանքի տակ գտնվելու ընթացքում պետությանը, ֆիզիկական կամ իրավաբանական անձանց պատճառված նյութական վնասի համար նախատեսված պատասխանատվության, նրա նկատմամբ հսկողություն իրականացնելու համար առկա տեխնիկական միջոցներ, ֆիզիկական ուժ, հատուկ միջոցներ և հրազեն գործադրելու հնարավոր դեպքերի մասին, որի վերաբերյալ կազմվում է Ձև 18 տեղեկանքը: Հաշվի առնելով, որ ՁՊՎ-ներ կարող են ընդունվել նաև օտարերկրյա քաղաքացիներ, քաղաքացիություն չունեցող անձինք, ոչ տառաճանաչ, խուլ և համր անձինք՝ անհրաժեշտ է Հավելվածում նախատեսել անձին իր իրավունքների և պարտականությունների մասին իրեն հասկանալի լեզվով գրավոր և բանավոր կերպով իրազեկելու պարտականություն:
	Ընդունվել է

 

	8․ Հավելվածի 39-րդ (նոր խմբագրությամբ 40-րդ) կետով սահմանվում է, թե ինչ է արգելվում ՁՊՎ-ում պահվող անձանց: Մասնավորապես, դրա 7-րդ (նոր խմբագրությամբ 8-րդ) ենթակետով ազատությունից զրկված անձանց արգելվում է ի թիվս այլնի օգտագործել թմրամիջոցներ, հոգեմետ (հոգեներգործուն) նյութեր, սակայն դրույթը չի ենթադրում որպես բացառություն նման նյութերի (հոգեմետ դեղորայք, մեթադոն) օգտագործումը բժշկական ցուցման հիման վրա, ինչն անձի առողջության պահպանման իրավունքի տեսանկյունից չափազանց խնդրահարույց է:
Նույն կետի 10-րդ (նոր խմբագրությամբ 11-րդ) ենթակետն ազատությունից զրկված անձանց արգելում է բղավել կամ այլ կերպ խախտել լռությունը: Նման ձևակերպումը խնդրահարույց է, քանի որ անձի կողմից լռությունը խախտելը, այն էլ ոչ գիշերային ժամերին, անխուսափելի է: Լռությունը կարող է խախտվել նաև կանչի կոճակի կամ ռադիոընդունիչի օգտագործման հետևանքով: Ավելին, կարող են լինել դեպքեր, երբ ՁՊՎ-ում կանչի կոճակները չաշխատեն կամ առհասարակ տեղադրված չլինեն, և գիշերային ժամին ազատությունից զրկված անձը ցանկանա օրինական պահանջ ներկայացնել վարչակազմին (առողջական վիճակի վատթարացման կապակցությամբ բժիշկ պահանջել, սանհանգույցից օգտվել, զանգահարել Պաշտպանի աշխատակազմի թեժ գծի հեռախոսահամարին և այլն): Նման դեպքերում վերջինս ստիպված է լինելու բղավել կամ խախտել լռությունը, ինչը Նախագծով արգելվում է: 
	Մասամբ է ընդունվել

Նախագծի հավելվածի 39-րդ (նոր խմբագրությամբ 40-րդ) կետի 7-րդ ենթակետը խմբագրվել է, ինչպես նաև լրացվել է նոր 8-րդ ենթակետ։

Ինչ վերաբերում է լռությունը խախտելուն, ապա նշված դրույթը նախատեսված է պահվող անձանց կողմից դիտավորյալ, առանց անհրաժեշտության աղմուկ բարձրացնելուն։

	9․ Հավելվածի 56-րդ կետով սահմանվում է, որ պահվող անձի հետ միաժամանակ տեսակցել թույլատրվում է առավելագույնը երեք չափահաս և երեք անչափահաս անձանց, բացի այդ թույլատրվում է միմյանց տեսակցել նաև նույն ՁՊՎ-ում միաժամանակ պահվող մերձավոր ազգականներին, եթե քրեական վարույթն իրականացնող մարմինն այն չի արգելել: Դրույթից ստացվում է, որ եթե ՁՊՎ-ում պահվող անձն ունենա երեքից ավելի երեխաներ, նրանցից յուրաքանչյուրը չի կարող տեսակցել ծնողին, ինչը խնդրահարույց է: Տեսակցությունների արդյունավետ հսկման և տեսակցության սենյակների չափերի հաշվառմամբ նման սահմանափակում նախատեսելու պարագայում, անհրաժեշտ է նման դեպքերի կապակցությամբ նախատեսել տեսակցության տրամադրման առավելագույն ժամկետում յուրաքանչյուր մերձավոր ազգականին, այդ թվում՝ երեխային առանձին կամ թույլատրելի խմբով տեսակցելու հնարավորություն, որպեսզի նման իրավունք ունեցող անձինք զրկված չլինեն տեսակցությունից անձանց թվի մեխանիկական սահմանափակման պատճառով:
	Չի ընդունվել

Նախագծի 57-րդ կետում  նշված է, որ պահվող անձինք նախորոք տեղեկացվում են մերձավոր ազգականի հետ առնվազն մեկ տեսակցության մասին, ինչը նշանակում է, որ տեսակցությունների թվաքանակի սահմանափակում չկա, այսինքն  պահվող անձին կարող է տրամադրվել 2-րդ, 3-րդ տեսակցության իրավունքը և 3-ից ավել երեխաներ ունեցող ձերբակալվածը հնարավորություն է ունենում տեսակցել բոլոր երեխաների հետ։  

	10․ Հավելվածի 57-րդ կետը սահմանում է, որ տեսակցությունը տրամադրվում է ժամը 10.00-ից մինչև 21.00-ն ընկած ժամանակահատվածում, իսկ 63-րդ կետը թվում է բացառությունները: Այսպես, Հավելվածի 63-րդ կետի 1-ին ենթակետի համաձայն՝ բացառությամբ «Ձերբակալված և կալանավորված անձանց պահելու մասին» օրենքով կամ սույն կանոնակարգով նախատեսված դեպքերի` արգելվում է մերձավոր ազգականի հետ տեսակցության նպատակով պահվող անձին խցից դուրս բերել օրվա կարգացուցակով հաստատված սննդի ընդունման ժամերին: Նշված սահմանափակման նպատակը և հիմնավորումը հստակ չէ, այն չի արտացոլվել նաև Նախագծի ընդունման հիմնավորման մեջ: Հարկ է նշել, որ հնարավոր են դեպքեր, երբ անձի համար առավել նախընտրելի լինի տեսակցել իր ազգականի հետ, քան օգտվել տրամադրվող սննդից, կամ անձն առհասարակ հրաժարվի սննդի ընդունումից, սակայն զրկված լինի իր մերձավոր ազգականին տեսակցելու հնարավորությունից՝ օրվա կարգացուցակով սննդի ընդունման ժամ լինելու պատճառով (նախաճաշ` 8:00-9:00, ճաշ՝ 14:00-15:00 և ընթրիք՝ 20:00-21:00):
	Ընդունվել է


	11․ Հավելվածի 64-րդ կետի համաձայն՝ տեսակցությունից հրաժարվելու մասին պահվող անձի գրավոր դիմումի համաձայն տեսակցությունը կարող է փոխարինվել 1 հեռախոսազրույցով` մինչև 10 րոպե տևողությամբ, եթե քրեական վարույթն իրականացնող մարմինն այն չի արգելել: Սակայն, հիմնավորված չէ, թե ինչու է և՛ գործող կարգավորումներ, և՛ Նախագծով մինչև 1 ժամ տեսակցությանը փոխարինող հեռախոսազրույց ունենալու հնարավորությունը սահմանափակված ընդամենը 10 րոպեով՝ առավել ևս այն պարագայում, երբ Նախագծի կարգավորումների համաձայն՝ հեռախոսազրույցը, որպես ընդհանուր կանոն, տրամադրվում է անձի միջոցների հաշվին, և միայն միջոցների բացակայության պարագայում է տրամադրվում ոստիկանության տարածքային մարմնի միջոցների հաշվին: Ուստի, առաջարկում ենք քննարկել հեռախոսազրույցի տևողությունը երկարացնելու հարցը:
	Մասամբ է ընդունվել

Մինչև 10 րոպե տևողությամբ հեռախոսազանգը փոխարինվել է` մինչև 15 րոպե տևողությամբ հեռախոսազանգով։ ՀՀ կառավարության 03․08․2006թ․ թիվ 1543-Ն որոշման հավելվածի 182-րդ կետով հեռախոսակապից օգտվելու տևողությունը յուրաքանչյուր դեպքում նույնպես սահմանված է մինչև 15 րոպե։ Բացի այդ, ՁՊՎ-ում պահվող անձանց մոտ բացակայում են կապի միջոցները, ինչի հետևանքով հեռախոսազանգերը կատարվում են ստորաբաժանման հաշվին, որոնք առաջ են բերում խոշոր ֆինանսական ծախսեր: 

	12․ Նախագծի 65-րդ սահմանվում է հեռախոսազրույցը` ներառյալ միջքաղաքային, պահվող անձին տրամադրվում է Պետի կողմից սահմանած ժամանակահատվածում: Հեռախոսազրույցը տեղի է ունենում վարչակազմի ներկայացուցչի ներկայությամբ: Նախկինում շրջանառվող Նախագծով սահմանվում էր, որ հեռախոսազրույցը տեղի է ունենում վարչակազմի ներկայացուցչի տեսանելիության, բայց ոչ լսելիության պայմաններում: Նշվածն անթույլատրելի է մարդու անձնական կյանքի ազատության տեսանկյունից: 

Ելնելով վերոգրյալից՝ առաջարկում ենք խմբագրել դրույթը՝ վերականգնելով նախկինում շրջանառված և վերը նշված բովանդակությունը:
	Ընդունվել է

	13․ Հավելվածի 9-րդ գլուխը նախատեսում է հանձնուքներ ընդունելու և հանձնելու կարգը: Հավելվածի 70-րդ (նոր խմբագրությամբ 67-րդ) կետի համաձայն՝ այն առարկաների և սննդամթերքի ցանկը, որոնք պահվող անձանց թույլատրվում է ունենալ իրենց մոտ, պահել, ստանալ հանձնուքով կամ ձեռք բերել` սահմանվում է սույն կանոնակարգով` համաձայն Ձև 4-ի:  Հավելվածի 71-րդ (նոր խմբագրությամբ 68-րդ) կետի համաձայն՝ ցանկում նշված առարկաներից և սննդամթերքից բացի այլ առարկաներ, որոնք վտանգ են ներկայացնում մարդկանց կյանքի և առողջության համար և կարող են օգտագործվել որպես հանցագործության գործիք, ինչպես նաև խոչընդոտում են անձանց արգելանքի տակ պահելուն` պահվող անձանց հանձնելն արգելվում է: Հարկ է նշել, որ ՀՀ կառավարության 2006 թվականի օգոստոսի 3-ի «Հայաստանի Հանրապետության արդարադատության նախարարության քրեակատարողական ծառայության` կալանավորվածներին պահելու վայրերի և ուղղիչ հիմնարկների ներքին կանոնակարգը հաստատելու մասին» թիվ 1543-Ն որոշումն ամրագրում է: Այսինքն, քրեակատարողական հիմնարկների համար օրենսդրությամբ ամրագրված է արգելված իրերի ցանկ, և ոչ թե թույլատրված իրերի ցանկ: Արգելված առարկաների ցանկը թույլատրում է այն ամենն, ինչն արգելված չէ նույն ցանկով: Այսպիսի ցանկի ամրագրումն առավել հիմնավոր է, քանի որ այն պարունակելու է բոլոր այն առարկաները, որոնք հիմնավոր կերպով կարող են վտանգ կամ վտանգավոր ռիսկ կամ սպառնալիք ներկայացնել ազատությունից զրկված անձի, նրա խցակիցների և ազատությունից զրկման ողջ վայրի անվտանգության, ինչպես նաև քրեական վարույթի արդյունավետ քննության համար: Տվյալ պարագայում անհրաժեշտություն չի առաջանա կանխատեսել և նախատեսել բոլոր հնարավոր թույլատրվող առարկաները, որոնք կարևոր նշանակություն ունեն անձի առանձնահատկությունների տեսանկյունից:
	Մասամբ է ընդունվել
ՀՀ կառավարության 03․08․2006թ․ թիվ 1543-Ն որոշմամբ սահմանված է այն իրերի, առարկաների և սննդամթերքի ցանկը, որոնք արգելվում են ունենալ կալանավորված անձանց և դատապարտյալներին իրենց մոտ, ստանալ կամ ձեռք բերել հանձնուքներով, ծանրոցներով և փաթեթներով, քանի որ վերջիններս անազատության մեջ գտնվում են ավելի երկար ժամանակով, և նպատակահարմար չէ սահմանել թույատրելի իրերի, առարկաների և սննդամթերքի ցանկ։ Մինչդեռ, ՁՊՎ-ներում անձինք պահվում են կարճ ժամանակահատվածով, ուստի սահմանել միայն այն իրերի, առարկաների և սննդամթերքի ցանկը, որոնք կարող են վերջիններս ունենալ իրենց մոտ, ստանալ կամ ձեռք բերել հանձնուքներով, գտնում ենք բավարար։ 

Միաժամանակ, Նախագծի հավելվածի 67-րդ և 68-րդ (նոր խմբագրությամբ 67-րդ և 68-րդ) կետերը խմբագրվել են, և նախատեսվել արգելք ցանկում (Ձև 4) նշված առարկաներից և սննդամթերքից բացի  այլ առարկաներ ունենալ իրենց մոտ, պահել, ստանալ հանձնուքով կամ ձեռք բերել:        

	14․ Հավելվածի 92-րդ (նոր խմբագրությամբ 92-րդ) կետի համաձայն՝ գիշերային ժամերին խցերի բացման և պահվող անձանց դուրսբերման ժամանակ պետք է կիրառվեն նախազգուշական հատուկ միջոցներ` ՁՊՎ-ից փախուստի կամ ծառայողի վրա հարձակվելու հնարավորությունը բացառելու համար: Նախագծում, սակայն, ներկայացված չեն այդ միջոցները, ինչի հետևանքով պարզ չէ, թե նշված կարգավորումն ինչ է ենթադրում. անձանց նախազգուշացում պատասխանատվության և համաչափ ուժի գործադրման վերաբերյալ, թե տեխնիկական միջոցների կիրառում:
	Ընդունվել է

	15․ Հավելվածի 108-րդ կետի համաձայն՝ խցերի պատերը, առանց որևէ ելուստների և անկյունների, սվաղվում են ցայտուկների շաղախով: Խցերում պատերի նշված հարդարման տեսակի հիմնավորումն առհասարակ հասկանալի չէ՝ հաշվի առնելով, որ այն կարող է լրացուցիչ հոգեբանական ճնշում առաջացնել ազատությունից զրկված անձանց վրա, ինչպես նաև հանդիսանալ մարմնական վնասվածքներ ստանալու կամ ինքնավնասում կատարելու միջոց:
	Մասամբ է ընդունվել
Գլուխը հանվել է:

	16․ Հավելվածի 17-րդ (նոր խմբագրությամբ 16-րդ) գլուխը նախատեսում է ՁՊՎ-ում պահվող անձանց բուժսպասարկման և հակահամաճարակային պայմանների ապահովման կարգը: Այսպես, 179-րդ (նոր խմբագրությամբ 152-րդ) կետը սահմանում է, որ ՁՊՎ-ում չի թույլատրվում պահել հոգեկան խանգարում, վարակիչ հիվանդություններ և մասնագիտական ստացիոնար ու անհապաղ բժշկական օգնության կարիք ունեցող անձանց: Նշված անձինք շտապ բժշկական օգնության բժշկի գրավոր եզրակացությամբ և դրա հիման վրա Պետի որոշմամբ փոխադրվում են մասնագիտացված բժշկական օգնություն և սպասարկում իրականացնող հաստատություն: Դրույթի ձևակերպման առնչությամբ առկա են որոշակի խնդիրներ: Այսպես, կետում օգտագործված «և» շաղկապը ենթադրում է, որ անձը չի կարող պահվել ՁՊՎ-ում, եթե ինքն ունի միաժամանակ և՛ հոգեկան, և՛ սուր վարակիչ, և՛ մասնագիտական բուժօգնության կարիք: Մյուս կողմից, դրույթում հիշյալ բառերը «կամ» շաղկապով առանձնացնելու պարագայում այն ենթադրելու է, որ «հոգեկան բուժօգնության» կարիք ունեցող անձը չի կարող պահվել ՁՊՎ-ում, սակայն ազատությունից զրկված անձանց շրջանակում հոգեբուժական ախտորոշումը և դրա կապակցությամբ նշանակված բուժումը տարածված երևույթներ են: Ուստի, նշված անձինք կամ ցանկացած այլ անձ, ով ունի նույնիսկ ամբուլատոր հոգեբուժական օգնության կարիք, չի կարող պահվել ՁՊՎ-ում: Նույնը վերաբերում է նաև վարակիչ հիվանդությունների դեպքում մասնագիտական բուժօգնության կարիք ունեցող անձանց ՁՊՎ-ում պահելու արգելքին: Հետևաբար, գտնում ենք, որ Հավելվածի 179-րդ (նոր խմբագրությամբ 152-րդ) կետով սահմանվող ՁՊՎ-ում պահելու արգելքի հիմքը պետք է կապել ստացիոնար և (կամ) անհապաղ բուժօգնության կարիք ունենալու հետ, այդ թվում՝ հոգեկան առողջության խնդիրներ ունեցող, վարակիչ հիվանդություններ ունեցող կամ ցանկացած այլ անհապաղ և ստացիոնար բուժօգնություն պահանջող դեպքերում: 
Դրա հետ մեկտեղ, գործնականում կարող են հանդիպել այնպիսի դեպքեր, երբ ձերբակալված անձն իր մոտ ունենա ստացիոնար բուժման ուղեգիր կամ ցուցում, սակայն ձերբակալվելու պատճառով հնարավորություն չունենա ներկայանալ բժշկական օգնություն և սպասարկում իրականացնող հաստատություն: Նախագծում նման դեպքերի համար առանձին կարգավորում նախատեսված չէ:

Միևնույն ժամանակ, հնարավոր են դեպքեր, երբ առողջական վիճակի հիմքով ՁՊՎ-ից մասնագիտացված բժշկական օգնություն և սպասարկում իրականացնող հաստատություն փոխադրված անձի մոտ առկա առողջական խնդիրները չբացառեն ՁՊՎ-ում նրա պահվելու հնարավորությունը, պարզվի, որ անձը չունի ստացիոնար բուժման կարիք, կամ տվյալ պահին առկա չլինի անհապաղ բուժօգնություն ցուցաբերելու անհրաժեշտություն: Նախագիծը, սակայն, չի հստակեցնում այդպիսի իրավիճակներում անձին ՁՊՎ վերադարձնելու կարգը, առկա չէ նրան ոստիկանության ծառայողների կողմից ուղեկցելու և հսկելու վերաբերյալ որևէ դրույթ:

Միևնույն ժամանակ, Նախագիծն առհասարակ չի նախատեսում այն դեպքերը, երբ ՁՊՎ-ում պահվող անձի առողջական վիճակը ՁՊՎ-ում վատթարանում է կամ վերջինս իր առողջական վիճակի վերաբերյալ գանգատ է ներկայացնում ՁՊՎ-ի վարչակազմին: Մշտադիտարկումը վկայում է, որ այսպիսի իրավիճակներում ՁՊՎ-ների վարչակազմերը գործում են տարբեր կերպ. հրավիրվում է շտապ բժշկական օգնության ծառայություն, որն անհրաժեշտության դեպքում անձին կարող է տեղափոխել բժշկական կենտրոն, կամ ՁՊՎ-ի ծառայողներն ինքնուրույն փորձում են բժշկական օգնություն ցուցաբերել՝ տրամադրելով դեղորայք: Մարդու իրավունքների պաշտպանը մշտապես բարձրացրել է ոստիկանության ծառայողների և, առհասարակ, ցանկացած այլ, ոչ բժիշկ մասնագետների կողմից ազատությունից զրկված անձանց բժշկական օգնություն ցուցաբերելու խնդիրը, դրա վտանգավոր ռիսկերը և հետևանքները: Ուստի, համապատասխան միասնական պրակտիկա ձևավորելու նպատակով անհրաժեշտ ենք գտնում Նախագծում ամրագրել ՁՊՎ-ում պահվող անձանց բժշկական օգնություն ցուցաբերելու ընթացակարգը, այդ թվում՝ անհրաժեշտության դեպքում պահվող անձանց բժշկական հաստատություն տեղափոխելու, ուղեկցելու և վերադարձնելու մասերով:
	Ընդունվել է

	11.  ՀՀ քննչական կոմիտե
	27.01.2022թ.

	1․ Նախագծի Հավելվածի 3-րդ կետի (նոր խմբագրությամբ 1-ին) համաձայն՝ Սույն կանոնակարգի խախտումն առաջացնում է օրենքով սահմանված պատասխանատվություն։

Նշված ձևակերպման վերաբերյալ հարկ է նշել, որ ՀՀ քրեական և վարչական իրավախախտումների վերաբերյալ օրենսգրքերում բացակայում է վերոնշյալ պատասխանատվությունը նախատեսող որևէ նորմ։

Ոչ ոք չի կարող ենթարկվել պատժի՝ կրելով պարտականություններ, որոնք սահմանված չեն օրենքով, ինչպես նաև օրենքով ուղղակի նախատեսված դեպքերում օրենսդրական այլ ակտերով։ Հետևապես, առաջարկվում է Նախագծի Հավելվածի 3-րդ (նոր խմբագրությամբ 1-ին) կետի նորմը հստակեցնել, քանի որ, ինչպես նաև վերը նշվեց որևէ օրենքով կարգը խախտելու համար պատասխանատվություն նախատեսված չէ։
	Չի ընդունվել

ՁՊՎ-ում պահվող անձինք կենթարկվեն պատասխանատվության միայն այն արարքների համար, որոնք նախատեսված են օրենսդրությամբ (օրինակ՝ գույքի դիտավորյալ ոչնչացում, ոստիկանության ծառայողի օրինական պահանջը չկատարելը և այլն)։

	2․ Նախագծի Հավելվածի 7-րդ (նոր խմբագրությամբ 4-րդ)  կետի 2-րդ նախադասությամբ նախատեսվում է, որ կալանավորվածներին ՁՊՎ ընդունելու հիմք է հանդիսանում քննիչի, դատախազի կամ դատարանի որոշումը։

ՀՀ քրեական դատավարության օրենսգրքի 136-րդ հոդվածի 2-րդ մասի 1-ին նախադասության համաձայն՝ կալանավորումը կիրառվում է միայն դատարանի որոշմամբ՝ մինչդատական վարույթում քննիչի կամ դատախազի միջնորդությամբ, իսկ դատարանում քրեական գործ քննելիս՝ մեղադրանքի կողմի միջորդությամբ կամ դատարանի նախաձեռնությամբ։

Հետևաբար նշված կետի 2-րդ նախադասությունից անհրաժեշտ է հանել քննիչի, դատախազի կամ բառերը, քանի որ Նախագծի Հավելվածի 2-րդ բաժնի 7-րդ (նոր խմբագրությամբ 4-րդ) կետի հիշյալ՝ վերջին նախադասությունից հասկացվում է, որ կալանավորվածներին ՁՊՎ ընդունելու հիմք է հանդիսանում նաև քննիչի և դատախազի որոշումը, որը սակայն չի բխում քրեական դատավարության օրենսգրքի վերոնշյալ դրույթից, քանի որ մեջբերված դրույթում հստակ է, որ կալանավորվածին ՁՊՎ ընդունելու հիմքը՝ միայն դատարանի որոշումն է, որի համար հիմք է հանդիսանում մինչդատական վարույթ իրականացնող քննիչի և դատախազի միջնորդությունը։
	Չի ընդունվել

Նախագծի հավելվածի 7-րդ (նոր խմբագրությամբ 4-րդ) կետի 2-րդ նախադասությամբ նախատեսվում է դատարանի կողմից կալանավորված անձանց ՁՊՎ ընդունելու և պահելու հիմքը, այլ ոչ թե կալանքի որոշում կայացնելը։ Միաժամանակ, Ձերբակալված և կալանավորված անձանց պահելու մասին օրենքի 6-րդ հոդվածի 1-ին մասի համաձայն՝ կալանավորվածներին պահելու վայրի տեղակայման տարածքից կալանավորված անձին ամեն օր փոխադրելու անհնարինության դեպքում, քննչական գործողություններ կատարելու և դատական քննությունը կալանավորվածներին պահելու վայրից դուրս կատարելու կապակցությամբ, քննիչի, դատախազի կամ դատարանի որոշմամբ, կալանավորված անձը կարող է տեղափոխվել ձերբակալվածներին պահելու վայր` մինչև երեք օր տևողությամբ: 

	3․ Վերոգրյալ նկատառումով պայմանավորված անհրաժեշտ է Նախագծի Հավելվածի 2-րդ բաժնի 8-րդ (նոր խմբագրությամբ 5-րդ)  կետից ևս հանել կամ քննիչի, դատախազի բառերը։
	Չի ընդունվել

Ձերբակալված և կալանավորված անձանց պահելու մասին օրենքի 6-րդ հոդվածի 1-ին մասի համաձայն՝ կալանավորվածներին պահելու վայրի տեղակայման տարածքից կալանավորված անձին ամեն օր փոխադրելու անհնարինության դեպքում, քննչական գործողություններ կատարելու և դատական քննությունը կալանավորվածներին պահելու վայրից դուրս կատարելու կապակցությամբ, քննիչի, դատախազի կամ դատարանի որոշմամբ, կալանավորված անձը կարող է տեղափոխվել ձերբակալվածներին պահելու վայր` մինչև երեք օր տևողությամբ:

	4․ Նախագծի Հավելվածի 2-րդ բաժնի 12-րդ (նոր խմբագրությամբ 9-րդ) կետի համաձայն՝ ՁՊՎ ընդունվող անձինք ենթարկվում են մատնադրոշմման՝ համաձայն Ձև 3-ի, և լուսանկարման, անհրաժեշտության դեպքում՝ սանիտարական մշակման։

Հարկ է նկատել, որ ՀՀ կառավարության 2006 թվականի մայիսի 26-ի Կալանավորված անձանց և դատապարտյալների բուժսանիտարական և բուժկանխարգելիչ օգնությունը կազմակերպելու, առողջապահական մարմինների բուժական հիմնարկներից օգտվելու և այդ նպատակով դրանց բժշկական անձնակազմին ներգրավելու կարգը հաստատելու մասին թիվ 825-Ն որոշման 38-րդ կետի համաձայն կալանավորված անձը՝ կալանավորվածներին պահելու վայր (այդ թվում՝ տարանցմամբ), իսկ 40-րդ կետի համաձայն՝ դատապարտյալը՝ ՔԿՀ ընդունվելիս բժշկական զննություն անցնելու նպատակով տեղափոխվում է կարանտինային բաժանմունք։

Հետևաբար առաջարկվում է Նախագծի Հավելվածի 2-րդ բաժնի 12-րդ (նոր խմբագրությամբ 9-րդ) կետի անհրաժեշտության դեպքում բառերը հանել՝ վերը նշված տրամաբանությունից ելնելով։
	Չի ընդունվել

անհրաժեշտության դեպքում բառերը վերաբերվում են, երբ ընդունվող անձի, այդ թվում՝ կալանավորվածի, մոտ առկա է ոջլոտություն (պեդիկուլոզ) (նոր խմբագրությամբ՝ մակաբույծների միջոցով փոխանցվող վարակիչ հիվանդություններ)։ Բացի այդ, ՁՊՎ-ները կարանտինային բաժանմունքներ չունեն։
Միաժամանակ, նախագծի հավելվածի 183-րդ (նոր խմբագրությամբ 157-րդ) կետի համաձայն՝ ՁՊՎ-ում ամեն օր մաքրուհու կողմից իրականացվում է ազատ խցերի և այլ սենյակների խոնավ մաքրում` օգտագործելով ախտահանող միջոցներ, իսկ սննդի պահման սենյակում` սննդի յուրաքանչյուր բաժանումից հետո:

	5․ Նախագծի Հավելվածի 14-րդ կետով նախատեսված է, որ յուրաքանչյուր ձերբակալվածի համար ՁՊՎ-ում կազմվում է անձնական գործ՝ համաձայն Ձև 17-ի, որում ներառվում են ձերբակալման և ազատման ամսաթվերը, անհատական քարտը, ձերբակալման արձանագրությունը, (․․․)։

Մինչդեռ, սակայն Նախագծի Հավելվածի 7-րդ (նոր խմբագրությամբ 4-րդ) կետում նշված է, որ ձերբակալվածներին ՁՊՎ ընդունելու հիմք է հանդիսանում Հայաստանի Հանրապետության քրեական դատավարության օրենսգրքով սահմանված կարգով կազմված ձերբակալման արձանագրությունը կամ ձերբակալման մասին քրեական վարույթն իրականացնող մարմնի որոշումը։

Առաջարկվում է 14-րդ կետում ձերբակալման արձանագրությունը բառերից հետո լրացնել ձերբակալման որոշումը բառերը՝ դրանով իսկ ձերբակալման որոշումը ևս որպես ձերբակալվածի անձնական գործին կցվող փաստաթուղթ, նկատի ունենալով, որ այն հանդիսանում է անձին ՁՊՎ-ում պահելու իրավական հիմք։
	Ընդունվել է

	6․ 17-կետում 13 թվից հետո լրացնել -րդ բառը՝ ապահովելով դրանց կիրառման միատեսակությունը։
	Մասամբ է ընդունվել
13 թիվը փոխարինվել է 10-րդ բառերով:

	7. Նախագծի Հավելվածի 13-րդ բաժնի 134-րդ (նոր խմբագրությամբ 108-րդ) կետի համաձայն՝ ՁՊՎ-ում արտակարգ իրավիճակ հայտարարելու դեպքում դրա մասին անհապաղ հաղորդվում է պահվող անձանց՝ ռադիոցանցի կամ բարձրախոսի միջոցով։

Առաջարկվում է ռադիոցանցի բառից առաջ լրացնել ներքին բառը, նկատի ունենալով, որ արտակարգ իրավիճակ հայտարարելու հետ կապված հաղորդումը պետք է հայտարարվի ներքին ռադիոցանցի կամ բարձրախոսի միջոցով, սակայն Նախագծի հեղինակների կողմից ներքին բառը չօգտագործելը ընկալվելու է որպես արտակարգ իրավիճակի հաղորդման իրականացումը արտաքին ռադիոցանցի միջոցով, ինչը կարծում ենք չի կարող համապատասխանել նախագծի տրամաբանությանը։
	Ընդունվել է

	8․ Նախագծի Հավելվածի 13-րդ բաժնի 179-րդ (նոր խմբագրությամբ 152-րդ) կետի համաձայն՝ ՁՊՎ-ում չի թույլատրվում պահել հոգեկան խանգարում, վարակիչ հիվանդություններ և մասնագիտական ստացիոնար ու անհապաղ բժշկական օգնության կարիք ունեցող անձանց։ Նշված անձինք շտապ բժշկական օգնության բժիշկի գրավոր եզրակացությամբ և դրա հիման վրա Պետի որոշմամբ փոխադրվում են մասնագիտացված բժշկական օգնություն և սպասարկում իրականացնող հաստատություն։

Պետք է նկատել, որ նշված կետում նշված անձինք բացի առաջին բժշկական օգնություն և առաջնահերթության կարգով պետք է ստանան ՁՊՎ բուժաշխատակցից։

Հետևաբար առաջարկվում է շտապ բժշկական օգնություն բառերից  առաջ լրացնել ՁՊՎ բուժաշխատակցին կամ բառերը, հիմքում ունենալով այն հանգամանքը, որ նման կատեգորիայի անձանց առաջին բուժօգնություն պարտավոր են ցուցաբերել նաև ՁՊՎ աշխատողները։
	Չի ընդունվել

Երևան քաղաքի ՁՊՎ-ից բացի, մյուս ՁՊՎ-ները չունեն բուժաշխատողներ, իսկ ինչ վերաբերվում է առաջին բժշկական օգնությանը, ապա ՁՊՎ ոստիկաններն այդ հմտություններին տիրապետում են ինչը նշված է նաև նախագծի հավելվածի 177-րդ (նոր խմբագրությամբ 150-րդ) կետում։

	12.  ՀՀ արդարադատության նախարարության քրեակատարողական ծառայություն
	02.02.2022թ.

	
	40/7-478

	1․ Նախագծի 2-րդ կետում նշված է, որ կանոնակարգի պահանջները պարտադիր են ՁՊՎ-ի վարչակազմի և այնտեղ պահվող անձանց համար: Միևնույն ժամանակ, կանոնակարգի 8-րդ բաժնում կարգավորված են փաստաբանի կամ պաշտպանի և մերձավոր ազգականի հետ տեսակցելու հետ կապված իրավահարաբերությունները, որում ներառված կանոնները վերաբերում են նաև ՁՊՎ այցելած այլ անձանց (օրինակ 58-րդ կետում սահմանված է, որ պահվող անձի հետ տեսակցելու համար մերձավոր ազգականը Պետին ներկայացնում է սահմանված ձևի դիմում՝ համաձայն Ձև 7-ի և անձը հաստատող փաստաթուղթ): Հետևաբար, առաջարկվում է Նախագծի 2-րդ կետում ավելացնել «ՁՊՎ այցելող այլ անձանց համար» դրույթը:
	Մասամբ է ընդունվել
Հավելվածի 2-րդ կետը հանվել է:

	2․ Նախագծի 4-րդ կետում նշված «քաղաքացիների՝ օրենքի առջև հավասարության» բառերը նպատակահարմար է փոխարինել «բոլորի՝ օրենքի առջև հավասարության» բառերով՝ նկատի ունենալով ՀՀ Սահմանադրության 28-րդ հոդվածում օգտագործվող ձևակերպումը:
	Մասամբ է ընդունվել է
Հավելվածի 2-րդ կետը հանվել է:

	3․ Նախագծի 5-րդ (նոր խմբագրությամբ 2-րդ) կետի համաձայն՝ «ՁՊՎ-ում կալանավորված անձանց պահելու հետ կապված սույն կանոնակարգով չկարգավորված հարաբերությունները կարգավորվում են կալանավորվածներին պահելու վայրերի և ուղղիչ հիմնարկների ներքին կանոնակարգով:»։

Վերոգրյալի կապակցությամբ հարկ է նկատի ունենալ, որ քրեակատարողական նոր օրենսգրքի նախագծում «ուղղիչ հիմնարկ» եզրույթը չի կիրառվել, հետևաբար քրեակատարողական նոր օրենսգրքի ընդունումից հետո փոփոխություն կատարելու անհրաժեշտություն կառաջանա նաև համապատասխան ենթաօրենսդրական իրավական ակտերում։
	Չի ընդունվել

Քրեակատարողական նոր օրենսիգրքի ընդունումից հետո նշված եզրույթը կհամապատասխանվի օրենսգրքով սահմանվող եզրույթին։

	4․ Նախագծի 8-րդ (նոր խմբագրությամբ 5-րդ) կետում սահմանված է, որ թերություններով կամ ոչ լիարժեք լրացված ձերբակալման արձանագրությունով կամ ձերբակալման մասին քրեական վարույթն իրականացնող մարմնի որոշումով կամ քննիչի, դատախազի կամ դատարանի որոշումով անձինք ընդունվում են ՁՊՎ, որից հետո թերությունները վերացնելու համար գրություն է ուղարկվում համապատասխան մարմին:

Նման ձևակերպման պարագայում ստացվում է, որ անձինք ՁՊՎ պետք է ընդունվեն անկախ ձերբակալման արձանագրության կամ որոշման մեջ թույլ տրված թերությունների և/կամ ոչ լիարժեքության բնույթից: Օրինակ, քննարկվող ակտերի թերություն կարող է լինել նաև ձերբակալված անձի անձնական տվյալների այնպիսի սխալները, որոնք կբացառեն անձի նույնականացումը: Ուստի, գտնում ենք, որ քննարկվող կետում պետք է նշվի՝ «բացառությամբ այնպիսի թերությունների, որոնք անհնարին են դարձնում որոշման և/կամ արձանագրության պահանջների կատարումը» բովանդակությամբ դրույթ:
	Ընդունվել է

	5․ Նախագծի 11-րդ (նոր խմբագրությամբ 8-րդ) կետում նշված է, բառացի մեջբերվում է՝ «ՁՊՎ-ի վարչակազմը պարտավոր է ձերբակալվածին կամ կալանավորվածին ՁՊՎ ընդունելու կամ մի հիմնարկից մյուսը տեղափոխելու մասին, կապի հնարավոր միջոցով, անհապաղ տեղյակ պահել ձերբակալվածի կամ կալանավորվածի ընտրած անձին, բացառությամբ օրենքով նախատեսված դեպքերի և այդ մասին կազմել տեղեկանք, որը կցվում է անձնական գործին:»:

Մինչդեռ, Հայաստանի Հանրապետության քրեական դատավարության նոր օրենսգրքի 110-րդ հոդվածի 2-րդ մասի 3-րդ կետի համաձայն՝ «Մինչև մեղադրյալի վերաբերելի իրավունքները ձեռք բերելը ձերբակալված անձն իրավունք ունի՝(…)

3) իր ընտրած անձին տեղեկացնելու իր գտնվելու վայրի մասին.(…):»:
Նույն հոդվածի 6-րդ մասի համաձայն՝ «Սույն հոդվածի 2-րդ մասի 3-րդ կետով սահմանված նվազագույն իրավունքի իրականացումը վարույթն իրականացնող մարմնի վերադասի համաձայնությամբ կարող է հետաձգվել առավելագույնը 12 ժամով, եթե առկա են հիմնավոր պատճառներ, որ այդ իրավունքի անհապաղ իրականացումը կարող է խոչընդոտել ծանր կամ առանձնապես ծանր հանցագործության կանխումը կամ խափանումը կամ հանգեցնել ծանր կամ առանձնապես ծանր հանցագործության բացահայտման համար անհրաժեշտ ապացույցների ոչնչացման կամ վնասման:»:

Նույն հոդվածի 7-րդ մասի համաձայն՝ «Սույն հոդվածի 2-րդ մասի 3-րդ կետով սահմանված իրավունքի իրականացման հետաձգման մասին անհապաղ գրավոր հայտնվում է ձերբակալվածին, ինչպես նաև կազմվում է առանձին որոշում` դրանում շարադրելով այդ իրավունքի իրականացումը հետաձգելու պատճառները:»:

Նմանատիպ դրույթ է պարունակում նաև ՀՀ գործող քրեական դատավարության օրենսգրքի 129-րդ հոդվածը, բացառությամբ որոշում կայացնելու պահանջի և սահմանում է արձանագրություն կազմելու պահանջ:

Կարծում ենք, որ Նախագծի համապատասխան կետն ավելի նպատակահարմար է համապատասխանեցնել ՀՀ քրեական դատավարության օրենսգրքի ձևակերպումներին, իսկ ՀՀ քրեական դատավարության նոր օրենսգրքի ուժի մեջ մտնելուց հետո՝ դրա դրույթներին:
	Չի ընդունվել

Նշված կետով սահմանվում է, որ ՁՊՎ-ի վարչակազմը պարտավոր է ձերբակալվածին կամ կալանավորվածին ՁՊՎ ընդունելու կամ մի հիմնարկից մյուսը տեղափոխելու մասին, կապի հնարավոր միջոցով, անհապաղ տեղյակ պահել ձերբակալվածի կամ կալանավորվածի ընտրած անձին, բացառությամբ օրենքով նախատեսված դեպքերի և այդ մասին կազմել տեղեկանք, ինչը ենթադրում է, որ բացառությունների դեպքում կգործի նաև ՀՀ քրեական դատավարության օրենսգրքի համապատասխան դրույթները։
Միաժամանակ, ներկայացված նախագիծը լրամշակվել է ՀՀ քրեական դատավարության նոր օրենսգրքին համապատասխան:

	6․ Նախագծի 2-րդ գլխով կարգավորված են Պահվող անձանց ՁՊՎ ընդունելու, նրանց բժշկական զննության, ինչպես նաև խուզարկության հետ կապված իրավահարաբերությունները, իսկ 14-րդ (նոր խմբագրությամբ 13-րդ) գլխում՝ ՁՊՎ-ում կանանց և անչափահասներին պահելու պայմանները, որոնք վերաբերում են նաև իրենց մոտ երեխա ունեցող կանանց: Միևնույն ժամանակ, Նախագծի 2-րդ գլուխը չի պարունակում Պահվող անձին ընդունելիս նրա մոտ գտնվող երեխայի և նրա արյունակցական կամ ազգակցական կապը պարզելու վերաբերյալ իրավակարգավորում: Սակայն, իր մոտ երեխա ունեցող կնոջ ձերբակալման դեպքում, առավել ևս այն դեպքերում, երբ ձերբակալմանը չի նախորդել երկարատև քննություն և ձեռք չեն բերվել տվյալներ ձերբակալված անձի և նրա ընտանեկան դրության մասին, անհրաժեշտություն է առաջանում պարզել ձերբակալված անձի և նրա մոտ գտնվող երեխայի միջև առկա կապը, որն էական նշանակություն ունի երեխային ՁՊՎ ընդունելու հարցի լուծման համար:

Հետևաբար, առաջարկում ենք Նախագծի 2-րդ գլխում ավելացնել դրույթ, համաձայն որի՝ իր մոտ երեխա ունեցող անձին ՁՊՎ ընդունելու դեպքում ՁՊՎ-ի վարչակազմն անհապաղ միջոցներ է ձեռնարկում ձերբակալվածի կամ կալանավորվածի և նրա մոտ գտնվող երեխայի ազգակցական կամ արյունակցական կապը պարզելու համար:
	Չի ընդունվել

Երեխայի և մոր ազգակցական կապը պարզելու հետ կապված հարցերը դուրս են ՁՊՎ վարչակազմի գործառույթների շրջանակներից։ 

	7․ Նախագծի 20-23-րդ կետերում կարգավորվում է հայտնաբերված իրերի հետագա տնօրինումը, սակայն կարգավորված չեն հանցագործության մասին վկայող արարքներ հայտնաբերելու դեպքերը: Այս մասով միայն 20-րդ (նոր խմբագրությամբ 21-րդ) կետում նշված է, որ արգելված առարկաներն ընդունվում են պահպանության կամ ոչնչացվում Պետի պատճառաբանված որոշման հիման վրա: 

Առաջարկում ենք նշված կետերում ավելացնել նաև հանցագործության մասին վկայող իրեր հայտնաբերելու դեպքում ՁՊՎ-ի վարչակազմի գործողությունները:
	Ընդունվել է

	8․ Նախագծի 23-րդ (նոր խմբագրությամբ 24-րդ) կետում նշված է, որ անձնական խուզարկության ժամանակ արժեթղթերը, թանկարժեք իրերն ու առարկաները, վարույթն իրականացնող մարմնի թույլտվությամբ կարող են փոխանցվել պահվող անձի կողմից բանավոր լիազորված անձին, իսկ արժեք չներկայացնող արգելված իրերը ոչնչացվում են:

Կարծում ենք, որ նպատակահարմար է սույն դեպքում  խուզարկության ժամանակ հայտնաբերված արժեթղթերը, թանկարժեք իրերն ու առարկաները այլ անձի հանձնել պահվող անձի գրավոր համաձայնությամբ, իսկ այլ առարկաների արժեք չներկայացնելու փաստը հավաստելու համար սահմանել որևէ չափորոշիչ:
	Մասամբ է ընդունվել
Դրույթն խմբագրվել է, և նախատեսվել է ոչնչացնել միայն արդեն իսկ փչացած սննդամթերքը: 

	9․ Նախագծի 25-րդ (նոր խմբագրությամբ 26-րդ) հոդվածում թվարկված են ՁՊՎ ընդունվող անձանց անհատական օգտագործման նպատակով տրամադրվող իրերը: Հաշվի առնելով, որ այդ ցանկում նշված են առաջին անհրաժեշտության պարագաները՝ առաջարկում ենք դրանց թվում ավելացնել ատամի խոզանակ և մածուկ:
	Ընդունվել է
 

	10․ Նախագծի 30-րդ (նոր խմբագրությամբ 31-րդ) կետը նախատեսում է, որ Պետը կամ նրան փոխարինող անձը պահվող անձի կողմից հացադուլ հայտարարելու դեպքում պարտավոր է այդ մասին հայտնել քրեական վարույթն իրականացնող մարմնին, ինչպես նաև պատիժների և հարկադրանքի այլ միջոցների կիրառման օրինականության նկատմամբ հսկողության նկատմամբ հսկողության իրականացնող դատախազին և գերատեսչական վերահսկողություն իրականացնող վերադաս մարմիններին:

Կարծում ենք, որ ավելի ճիշտ կլինի սույն դեպքում նախատեսել տեղեկացնելու հստակ ժամկետներ։
	Ընդունվել է

	11․ Նախագծի 39-րդ (նոր խմբագրությամբ 40-րդ) կետի 3-րդ ենթակետում առաջարկվում է ավելացնել՝ «կատարել խցում գտնվող անձանց վարքագծի նկատմամբ հսկողություն իրականացնելուն խոչընդոտող այլ գործողություններ» դրույթը, բացի այդ ավելացնել 19-րդ ենթակետ, հետևյալ բովանդակությամբ՝ «հակաճառել ձերբակալվածներին պահելու վայրում պահպանություն և հսկողություն իրականացնող վարչակազմի ներկայացուցչին, հրաժարվել կամ խուսափել նրա օրինական կարգադրությունների կատարումից.», որոնք նախատեսված են Հայաստանի Հանրապետության արդարադատության նախարարության քրեակատարողական ծառայության` կալանավորվածներին պահելու վայրերի և ուղղիչ հիմնարկների ներքին կանոնակարգով:
	Ընդունվել է

	12․ Նախագծի 58-րդ (նոր խմբագրությամբ 62-րդ) կետի համաձայն՝ պահվող անձին տեսակցելու համար մերձավոր ազգականը ներկայացնում է սահմանված ձևի դիմում և անձը հաստատող փաստաթուղթ: Կարծում ենք, որ նպատահարմար է ավելացնել  «անհարաժեշտության դեպքում ներկայացվում են մերձավոր ազգական լինելու փաստը հավաստող փաստաթղթեր (ամուսնության վկայական, ծննդյան վկայական և այլն)»:
	Ընդունվել է

	13․ Նախագծի 59-րդ (նոր խմբագրությամբ 58-րդ) կետը կարծում ենք նպատակահարմար կլինի վերաձևակերպել հետևյալ բովանդակությամբ՝ «Օրինական ներկայացուցչի կամ փաստաբանի (պաշտպանի) հետ տեսակցությանը անհրաժեշտության դեպքերում կարող է մասնակցել թարգմանիչ:»:
	Ընդունվել է

	14․ Նախագծի 69-րդ կետում անհրաժեշտ է ավելացնել ծխախոտի ստուգման կարգը:
	Ընդունվել է


	15․ Նախագծի 173-րդ (նոր խմբագրությամբ 146-րդ) կետում «Հայաստանի Հանրապետության օրենքով» բառերը նպատակահարմար է փոխարինել «Հայաստանի Հանրապետության օրենսդրությամբ» բառերով։
	Ընդունվել է


	16․ Նախագծի 174-րդ (նոր խմբագրությամբ 147-րդ) կետից առաջարկում ենք հանել դատահոգեբուժական բառը, քանի որ որևէ կերպ հիմնավորված չէ փորձաքննության կոնկրետ այդ տեսակի նախատեսումը:
	Ընդունվել է


	17․ Նախագծի 7-րդ գլխում, որը վերաբերում է անազատության մեջ պահվող անձանցից առաջարկներ, դիմումներ և բողոքներ ընդունելուն, որևէ իրավադրույթ նախատեսված չէ անազատության մեջ պահվող անձանցից ստացվող առաջարկների, դիմումների և բողոքների գրաքննության ենթարկելու արգելքի վերաբերյալ: Մասնավորապես, Հայաստանի Հանրապետության Սահմանադրության 33-րդ հոդվածի համաձայն. 
«1. Յուրաքանչյուր ոք ունի նամակագրության, հեռախոսային խոսակցությունների և հաղորդակցության այլ ձևերի ազատության և գաղտնիության իրավունք:

2. Հաղորդակցության ազատությունը և գաղտնիությունը կարող են սահմանափակվել միայն օրենքով՝ պետական անվտանգության, երկրի տնտեսական բարեկեցության, հանցագործությունների կանխման կամ բացահայտման, հասարակական կարգի, առողջության և բարոյականության կամ այլոց հիմնական իրավունքների և ազատությունների պաշտպանության նպատակով:

3. Հաղորդակցության գաղտնիությունը կարող է սահմանափակվել միայն դատարանի որոշմամբ, բացառությամբ երբ դա անհրաժեշտ է պետական անվտանգության պաշտպանության համար և պայմանավորված է հաղորդակցվողների՝ օրենքով սահմանված առանձնահատուկ կարգավիճակով: 

Բանտարկյալների հետ վարվեցողության նվազագույն ստանդարտ կանոնների 36-րդ կետի 3-րդ ենթակետի համաձայն. «Յուրաքանչյուր բանտարկյալ պետք է հնարավորություն ունենա դիմել կենտրոնական բանտային վարչության մարմիններին, դատական իշխանություններին կամ այլ իրավասու մարմինների դիմումներով ու բողոքներով, որոնք գրաքննության ենթակա չեն բովանդակության տեսակետից, …»:
ՀՀ քրեական դատավարության օրենսգրքի 141-րդ հոդվածի 4-րդ մասի համաձայն. «Կալանավորվածներին պահելու վայրի վարչակազմը պարտավոր է`  կալանավորված անձանց` (…) բողոքները և այլ հայտարարություններն ստանալիս անհապաղ, բայց ոչ ուշ, քան 12 ժամվա ընթացքում, դրանք ուղարկել ըստ պատկանելության` առանց դրանք ստուգելու կամ գրաքննության ենթարկելու»: 

ՀՀ քրեակատարողական օրենսգրքի 15-րդ հոդվածի 2-րդ մասի համաձայն. «Դատապարտյալի առաջարկությունները, դիմումներն ու բողոքները գրաքննության ենթակա չեն»: 

«Ձերբակալված և կալանավորված անձանց մասին» օրենքի 17-րդ հոդվածի համաձայն. «(…)Նամակագրությունն իրականացվում է կալանավորվածներին պահելու վայրի վարչակազմի միջոցով և, առանց նամակագրության բովանդակությանը ծանոթանալու, ենթակա է արտաքին զննման` արգելված առարկաների կամ նյութերի փոխանցումը բացառելու նպատակով: Նամակագրության գրաքննություն կարող է իրականացվել միայն դատարանի որոշմամբ(…)»: 

«Պոլտորացկին ընդդեմ Ուկրաինայի» գործով Եվրոպական դատարանի /այսուհետ՝ Դատարան/ 2003 թվականի ապրիլի 29-ի վճռով Դատարանը հանգել է հետևյալ եզրակացության. «152. Հանձնաժողովն ապացուցված էր համարել այն, որ (….) չնայած Հրահանգով դիմողին իրավունք էր վերապահված ամսական մեկ նամակ ուղարկել իր ազգականներին և անսահմանափակ թվով նամակներ ստանալ, այդ նամակագրությունը ենթարկվել  էր գրաքննության: 
153. Դատարանը, համաձայնելով Հանձնաժողովի հետ, համարել է, որ վերոհիշյալ սահմանափակումները ոչ այլ ինչ են, քան հանրային իշխանության մարմնի կողմից միջամտություն դիմողի անձնական և ընտանեկան կյանքի, բնակարանի և նամակագրության նկատմամբ հարգանքի իրավունքի իրականացմանը, որը նախատեսված է Կոնվենցիայի 8-րդ հոդվածի 1-ին մասով: (…) 162. Ուստի, այս մասով տեղի է ունեցել Կոնվենցիայի 8-րդ հոդվածի խախտում»: 

 Վերոնշյալ միջազգային և ներպետական իրավանորմերի վերլուծությունից բխում է, որ ազատությունից զրկված անձի կողմից բողոքներ և դիմումներ ներկայացնելու իրավունքի գործնական իրացման կարևոր երաշխիք է դրանց գաղտնիության ապահովումը և գրաքննության ցանկացած դեպքի բացառումը: Ուստի, Նախագծում նման իրավադրույթի նախատեսումը հետագայում հնարավորություն կտա ապահովել անձի իրավունքների լիարժեք իրացումը: Բացի այդ, հաշվի առնելով այն հանգամանքը, որ «Ձերբակալված և կալանավորված անձանց մասին» օրենքի 17-րդ հոդվածում հիշատակվում է միայն կալանավորվածներին պահելու վայրի վարչակազմի նամակագրության բովանդակությանը ծանոթանալու արգելքը և որևէ հիշատակում չկա ձերբակալվածներին պահելու վայրի վարչակազմի մասին, ուստի՝ նպատակահարմար ենք համարում սույն Նախագծում «գրաքննության արգելքի» վերաբերյալ իրավանորմի նախատեսումը:
	Ընդունվել է


	18․ Նախագծի 67-րդ և 68-րդ կետերով սահմանվում են, որ  «(…)Այն առարկաների և սննդամթերքի ցանկը, որոնք պահվող անձանց թույլատրվում է ունենալ իրենց մոտ, պահել, ստանալ հանձնուքով կամ ձեռք բերել` սահմանվում է սույն կանոնակարգով` համաձայն Ձև 4-ի: Պահվող անձանց հանձնուքների միջոցով ստացված սնունդը և դեղորայքը պահելու համար ՁՊՎ-ները կահավորվում են սառնարաններով: 

Ցանկում նշված առարկաներից և սննդամթերքից բացի այլ առարկաներ, որոնք վտանգ են ներկայացնում մարդկանց կյանքի և առողջության համար և կարող են օգտագործվել որպես հանցագործության գործիք, ինչպես նաև խոչընդոտում են անձանց արգելանքի տակ պահելուն` պահվող անձանց հանձնելն արգելվում է: Այդպիսի առարկաներ պահվող անձանց հանձնելն առաջացնում է օրենքով սահմանված պատասխանատվություն»: 
Նշված իրավանորմերի բովանդակությունը շատ ընդհանրական է և հետագայում տարընկալումների և տարատեսակ մեկնաբանման առիթ կարող է հանդիսանալ:

Մասնավորապես, hամաձայն ՀՀ Սահմանադրության (2015 թվականի փոփոխություններով) 79-րդ հոդվածի` հիմնական իրավունքները և ազատությունները սահմանափակելիս օրենքները պետք է սահմանեն այդ սահմանափակումների հիմքերը և ծավալը, լինեն բավարար չափով որոշակի, որպեսզի այդ իրավունքների և ազատությունների կրողները և հասցեատերերն ի վիճակի լինեն դրսևորելու համապա տասխան վարքագիծ:

Սահմանադրական դատարանը բազմիցս իր որոշումներում անդրադարձել է իրավական որոշակիության սկզբունքին (ՍԴՈ-630, ՍԴՈ-753, ՍԴՈ-1176, ՍԴՈ-1213, ՍԴՈ-1270 և այլն):

ՀՀ սահմանադրական դատարանը վերահաստատում է ՍԴՈ-1176 և ՍԴՈ-1213 որոշումներում արտահայտած իր հետևյալ իրավական դիրքորոշումները. «(…) իրավական որոշակիության ապահովման տեսանկյունից օրենսդրության մեջ օգտագործվող հասկացությունները պետք է լինեն հստակ, որոշակի և չհանգեցնեն տարաբնույթ մեկնաբանությունների կամ շփոթության» և «(...) իրավական որոշակիության սկզբունքը, լինելով իրավական պետության հիմնարար սկզբունքներից մեկը, ենթադրում է նաև, որ իրավահարաբերությունների բոլոր սուբյեկտների, այդ թվում՝ իշխանության կրողի գործողությունները պետք է լինեն կանխատեսելի ու իրավաչափ»:

Հաշվի առնելով վերոգրյալը և կատարելով Նախագծում ներկայացված իրավանորմերի վերլուծություն` գտնում ենք, որ պետք է հստակ ձևակերպված լինի անազատության մեջ պահվող անձանց չթույլատրվող վարքագիծ դրսևորելու սահմանագիծը, այսինքն՝ նախատեսել Նախագծի Ցանկով (Ձև 4) նշված առարկաներից և սննդամթերքից բացի իրենց մոտ այլ առարկաներ ունենալու, պահելու, հանձնուքով ստանաու կամ ձեռք բերելու, ինչպես նաև Նախագծի Ցանկով (Ձև 4) նշված առարկաներից և սննդամթերքից բացի այլ առարկաներ անազատության մեջ պահվող անձանց հանձնելու արգելք: 

Սույնով հնարավոր կլինի խուսափել իրավակիրառ պրակտիկայում կամայական և տարածական մեկնաբանություններից, Նախագծում օգտագործվող ձևակերպումները կլինեն հստակ, բավարար մատչելի, համապատասխան սուբյեկտների կողմից իրենց վարքագիծն օրենքի պահանջներին համապատասխանեցնելու գործնական հնարավորություն կտան և կանխատեսելի կլինեն օրենքի պահանջներին չհետևելու դեպքում հնարավոր բացասական իրավական հետևանքների առաջացման առումով: 

Ուստի, առաջարկում ենք նշված կետերը շարադրել հետևյալ բովանդակությամբ.

«67. (71.) ՁՊՎ-ում հանձնուքներ ընդունելու համար կահավորվում է առանձին սենյակ (շենքային պայմաններից ելնելով հանձնուքը կարող է ընդունվել նաև բաժնի նախասրահում), որտեղ քաղաքացիների մուտքն ազատ է: Սենյակում կամ նախասրահում դրվում են սեղան, աթոռ, հսկիչ կշեռք, տեսանելի վայրում փակցվում են սույն կանոնակարգով սահմանված հանձնուքներ ընդունելու և հանձնելու մասին կարգը, հանձնուքներով փոխանցվող թույլատրելի առարկաների և սննդամթերքի ցանկը: Պահվող անձանց արգելանքի տակ գտնվելու ընթացքում թույլատրվում է ստանալ մինչև 20 կգ հանձնուք: Պահվող անձինք սահմանված քաշի հանձնուքը կարող են ստանալ միանվագ կամ մաս-մաս: Բժշկի եզրակացությամբ դեղորայքի կարիք ունեցող պահվող անձանց անունով ստացվող դեղորայքի քանակը չի սահմանափակվում: Անազատության մեջ պահվող անձանց Ցանկում (Ձև 4) նշված առարկաներից և սննդամթերքից բացի, արգելվում է այլ առարկաներ ունենալ իրենց մոտ, պահել, ստանալ հանձնուքով կամ ձեռք բերել: 
68. (72.) Ցանկում նշված առարկաներից և սննդամթերքից բացի այլ առարկաներ, արգելվում է հանձնել անազատության մեջ պահվող անձանց: Այդպիսի առարկաներ պահվող անձանց հանձնելն առաջացնում է օրենքով սահմանված պատասխանատվություն»:
	Ընդունվել է


	13. ՀՀ արդարադատության նախարարություն
	19.04.2022թ.

	
	01/27.0.01/16643-2022

	1. Հայաստանի Հանրապետության կառավարության 2008 թվականի հունիսի 5-ի N 574-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետով նոր խմբագրությամբ շարադրվող հավելվածի (այսուհետ՝ Հավելված) 1-ին կետից առաջարկում ենք հանել «և դատապարտված» բառերը՝ հաշվի առնելով այն հանգամանքը, որ Հայաստանի Հանրապետության կառավարության 2008 թվականի հունիսի 5-ի N 574-Ն որոշման ընդունման իրավական հիմքը սահմանող լիազորող նորմը, դա «Ձերբակալված և կալանավորված անձանց պահելու մասին» օրենքի (այսուհետ՝ օրենք) 10-րդ հոդվածի 3-րդ մասն է, իսկ օրենքի հիշյալ հոդվածում խոսքը միայն ձերբակալված և կալանավորված անձանց մասին է:
	Ընդունվել է


	2. Հավելվածի 5-րդ (նոր խմբագրությամբ 2-րդ) կետում օգտագործվում է «ուղղիչ հիմնարկ» եզրույթը: Քանի որ քրեակատարողական նոր օրենսգրիքի նախագծում «ուղղիչ հիմնարկ» եզրույթը չի կիրառվել, հետևաբար նոր օրենսգրքի ընդունումից հետո փոփոխություն կատարելու անհրաժեշտություն կառաջանա նաև համապատասխան ենթաօրենսդրական իրավական ակտերում: Ուստի, առաջարկվում է «ուղղիչ հիմնարկներ» եզրույթը փոխարինել «քրեակատարողական հիմնարկներ» եզրույթով: 
	Ընդունվել է

	3. Հավելվածի 7-րդ (նոր խմբագրությամբ 4-րդ) կետում նշված է, որ կալանավորվածներին ՁՊՎ ընդունելու հիմք է հանդիսանում քննիչի, դատախազի կամ դատարանի որոշումը:  Առաջարկում ենք հստակեցնել, թե ինչ որոշման մասին է խոսքը, քանի որ անձին կալանավորելու հիմքը հանդիսանում է դատարանի որոշումը, արդյոք նման իրավիճակները ենթադրում են արդեն իսկ կալանավորված անձին քննիչի կամ դատախազի որոշման հիման վրա ՁՊՎ տեղափոխելու դեպքերը: Նույն տրամաբանությամբ առաջարկում ենք հստակեցնել նաև Նախագծի հավելվածի 8-րդ (նոր խմբագրությամբ 5-րդ) կետի ձևակերպումները, քանի որ պարզ չէ, թե ձերբակալման արձանագրության կամ ձերբակալման մասին վարույթն իրականացնող մարմնի որոշման ինչպիսի թերությունները կարող են հանգեցնել դրանց կատարման անհնարինության: Բացի այդ, կանոնակարգված չեն այն դեպքերը, երբ դատարանի որոշման հիման վրա կալանավորված անձը տեղափոխվում է ՁՊՎ, սակայն դատարանի որոշման մեջ առկա են լինում թերություններ կամ երբ ներկայացվում է որոշման պատճենը կամ քաղվածքը: 
	Չի ընդունվել
Նախագծի հավելվածի 7-րդ (նոր խմբագրությամբ 4-րդ) կետի 2-րդ նախադասությանը նախատեսում է դատարանի կողմից կալանավորված անձանց ՁՊՎ ընդունելու և պահելու հիմքը, այլ ոչ թե կալանքի որոշում կայացնելուն։ Միաժամանակ, Ձերբակալված և կալանավորված անձանց պահելու մասին օրենքի 6-րդ հոդվածի 1-ին մասի համաձայն՝ կալանավորվածներին պահելու վայրի տեղակայման տարածքից կալանավորված անձին ամեն օր փոխադրելու անհնարինության դեպքում, քննչական գործողություններ կատարելու և դատական քննությունը կալանավորվածներին պահելու վայրից դուրս կատարելու կապակցությամբ, քննիչի, դատախազի կամ դատարանի որոշմամբ, կալանավորված անձը կարող է տեղափոխվել ձերբակալվածներին պահելու վայր` մինչև երեք օր տևողությամբ:

Ինչ վերաբերվում է անհատական տվյալների վերաբերյալ թերություններով կայացված որոշմանը,  ապա այն ՁՊՎ վարչակազմի կողմից հետ է վերադարձվում որոշում կայացնողին՝ անմիջապես։ Միաժամանակ, հնարավոր չէ սպառիչ թվարկել նշված թերությունները։ Օրինակ, անձի նույնացման հետ կապված։

	4. Հավելվածի 8-րդ (նոր խմբագրությամբ 5-րդ) կետում առաջարկում ենք նշել թերությունների վերացման համար համապատասխան մարմնին ուղարկվող գրության հստակ ժամկետ:
	Ընդունվել է

	5. Հավելվածի 8-րդ (նոր խմբագրությամբ 5-րդ) կետի համաձայն՝ թերություններով կամ ոչ լիարժեք լրացված ձերբակալման արձանագրությունով կամ ձերբակալման մասին քրեական վարույթն իրականացնող մարմնի որոշումով կամ քննիչի, դատախազի կամ դատարանի որոշումով անձինք ընդունվում են ՁՊՎ, բացառությամբ այնպիսի թերությունների, որոնք անհնարին են դարձնում որոշման և/կամ արձանագրության պահանջների կատարումը, որից հետո  թերությունները վերացնելու համար գրություն է ուղարկվում համապատասխան մարմին: Այս առումով գտնում ենք, որ անհրաժեշտ է հստակեցնել այն թերությունների շրջանակը, որոնք անհնարին են դարձնում ձերբակալման որոշման կամ արձանագրության պահանջների կատարումը:
	Չի ընդունվել
Թերությունները, որոնք կարող են անհնարին դարձնել որոշման պահանջների կատարումը տարաբնույթ են, ուստի հնարավոր չէ հստակ նշել դրանց շրջանակը։ Օրինակ, խնդիր կարող է առաջանալ անձին նույնացնելու հետ կապված։

	6. Հավելվածի 12-րդ (նոր խմբագրությամբ 9-րդ) կետում «սանիտարաման» բառն անհրաժեշտ է փոխարինել «մշակման» բառով` նկատի ունենալով Հավելվածի դրույթները:
	Ընդունվել է

	7. Հավելվածի 13-րդ (նոր խմբագրությամբ 10-րդ) կետում առաջարկում ենք նշել, որ բժշկական զննությունն իրականացվի նույն սեռի բժշկի կողմից:
	Չի ընդունվել

ՁՊՎ  հրավիրված շտապ բժշկական օգնության անձնակազմի ընտրությունը կախված չէ ՁՊՎ վարչակազմից։

	8. Հավելվածի 15-րդ (նոր խմբագրությամբ 12-րդ) կետում բժշկական զննության արդյունքների գրանցումից հետո ամրագրված է, որ վարչակազմն անհապաղ իրազեկում է պահվող անձին, սակայն մարմնական վնասվածք հայտնաբերելու դեպքում նշված չէ այն ժամկետը, որի ընթացքում այդ մասին տեղեկացվում է քրեական վարույթն իրականացնող մարմինն ու  պատիժների և հարկադրանքի այլ միջոցների կիրառման օրինականության նկատմամբ հսկողություն իրականացնող դատախազը: Առաջարկում ենք այս դեպքում ևս անհապաղության պահանջ նախատեսել: Միաժամանակ, հարկ է նկատի ունենալ, որ ՀՀ կառավարության 2006 թվականի մայիսի 26-ի N 825-Ն որոշմամբ առանձին գլխով կարգավորվել է խոշտանգման կամ վատ վերաբերմունքի այլ ձևերի հետ կապված բժշկական զննության արձանագրության ձևաթղթի կազմման և ներկայացման ընթացակարգը, ինչպես նաև դրա նկատմամբ մշտադիտարկումը: Նշված գլխի կարգավորումները լիովին համապատասխանում են միջազգային չափանիշներին, անցել են միջազգային փորձաքննություն: Առաջարկում ենք դիտարկել նշված գլխի տրամաբանությանը համահունչ կարգավորումներ նախատեսելու հարցը, ինչը կօգնի նաև խոշտանգման և վատ վերաբերմունքի այլ դրսոևումների արձանագրման շրջանակներում վարել միասնական քաղաքականություն՝ ղեկավարվելով Խոշտանգումների կանխարգելման եվրոպական կոմիտեի (CPT) ստանդարտներով:
	Ընդունվել է

	9. Հավելվածի 27-րդ (նոր խմբագրությամբ 24-րդ) կետի համաձայն՝ (…) ոգելից խմիչքները, խաղաթղթերը և այլ առարկաներն ու իրերն ոչնչացվում են, որի մասին կազմվում է արձանագրություն: Այս առումով գտնում ենք, որ անհրաժեշտ է հստակ նշել այլ իրերը, որոնք ենթակա են ոչնչացման:
	Ընդունվել է


	10. Հավելվածի 28-րդ (նոր խմբագրությամբ 25-րդ) կետում առաջարկում ենք նախատեսել նաև կարգավորում, համաձայն որի՝ հայերեն լեզվին չտիրապետող անձանց իրենց իրավունքներն ու պարտականությունները պարզաբանելու համար անհրաժեշտ է հրավիրել համապատասխան լեզվին տիրապետող թարգմանիչ:
	Ընդունվել է


	11. Հավելվածի 4-րդ գլխի վերնագիրն ու Հավելվածի 1-ին կետն անհրաժեշտ է համապատասխանեցնել միմյանց: Մասնավորապես՝ Հավելվածի 4-րդ գլխի վերնագրում «հացադուլ հայտարարելու» բառերն անհրաժեշտ է փոխարինել «սննդից հրաժարվելու» բառերով:
	Ընդունվել է

	12. Հավելվածի 49-րդ (նոր խմբագրությամբ 46-րդ) կետում անհրաժեշտ է հստակեցնել, թե պահվող անձանց ներկայացրած առաջարկությունների, դիմումների և բողոքներին ընթացք տալու համար Պետի կողմից ինչ միջոցներ են ձեռնարկվում:
	Չի ընդունվել
Հավելվածի 47-րդ և 48-րդ կետերով նշվում են իրականացվող միջոցները։

	13. Հավելվածի 51-րդ (նոր խմբագրությամբ 48-րդ) կետում առաջարկում ենք նախատեսել նաև ժամկետներ այն դեպքերի համար, երբ բողոքները, առաջարկությունները կամ դիմումները ստացվել են ոչ աշխատանքային օրվա ընթացքում, քանի որ այդ դեպքում անհապաղ հասցեատիրոջն ուղարկելու պահանջը դառնում է անիրագործելի: Նույն տրամաբանությամբ անհրաժեշտություն է առաջանում ժամկետներ սահմանել նաև նախագծի հավելվածի 53-րդ (նոր խմբագրությամբ 49-րդ) կետում նախատեսված դեպքերում:
	Ընդունվել է



	14. Հավելվածի 59-րդ (նոր խմբագրությամբ 55-րդ)  կետում «կարող է հանգեցնել» հայեցողական ձևակերպումն անհրաժեշտ է փոխարինել «հանգեցնում է» ձևակերպմամբ:
	Ընդունվել է

	15. Հավելվածի 71-րդ (նոր խմբագրությամբ 67-րդ) կետում առաջարկում ենք հանձնուքների հետ կապված կարգավորումները վերանայել ՀՀ քրեակատարողական նոր օրենսգրքի նախագծի համատեքստում, ինչպես նաև նույն տրամաբանությամբ սահմանել ՁՊՎ-ում պահվող անձանց համար հատուկ, դիետիկ սննդով ապահովելու վերաբերյալ կարգավորումներ:
	Մասամբ է ընդունվել
Կվերանայվի օրենսգրքոի ընդունումից հետո։

	16. Հավելվածի 82-րդ (նոր խմբագրությամբ 78-րդ) կետով նշվում է, որ անձինք զբոսանքի են հանվում սեզոնային հագուստով, սակայն հնարավոր են դեպքեր, երբ ՁՊՎ-ում պահվող անձինք չունենան համապատասխան հագուստ, ուստի առաջարկում ենք նախատեսել նաև սեզոնային հագուստ տրամադրելու կարգը:
	Չի ընդունվել
Քանի որ ՁՊՎ-ներում անձինք պահվում են 72 ժամ, ուստի նպատակահարմար չէ նախատեսել սեզոնային հագուստ։

	17. Հավելվածի 87-րդ (նոր խմբագրությամբ 83-րդ) կետում առաջարկում ենք սահմանել, որ գիշերային ժամերին խցերի լուսավորությունը պետք է կազմակերպվի այնպես, որ չխաթարի պահվող անձանց քնի իրավունքը, ավելին՝ անհրաժեշտության դեպքում լուսավորությունը չանջատելու վերաբերյալ ձևակերպումը չի համապատասխանում իրավական որոշակիության պահանջներին:
	Չի ընդունվել
Խցերի լույսերը թուլացվում են այնքան, որ չխանգարի Պահվող անձանց, սակայն չեն անջատվում՝ անվտանգությունից ելնելով։

	18. Հավելվածի 96-րդ (նոր խմբագրությամբ 92-րդ) կետում առաջարկում ենք հստակեցնել «ակտիվ պաշտպանության միջոցներ» եզրույթը:
	Չի ընդունվել
ՀՀ կառավարության 23․06․2011թ․ թիվ 867-Ն որոշմամբ սահմանված են Ոստիկանության սպառազինության մեջ ընդգրկված հատուկ միջոցները, որոնք լինում են ակտիվ պաշտպանության միջոցներ և ատուկ միջոցառումների ապահովման միջոցներ։

	19. Նկատի ունենալով օրենքի 27-րդ հոդվածի 3-րդ պարբերության դրույթները, համաձայն որոնց՝  կալանավորված կանայք իրավունք ունեն կալանքի տակ գտնվելու ընթացքում իրենց մոտ պահել մինչև երեք տարեկան իրենց երեխաներին՝ գտնում ենք, որ Հավելվածի 14-րդ գլխում անհրաժեշտ է հստակեցնել, որ խոսքը ձերբակալված կամ կալանավորված կանանց՝ իրենց մոտ գտնվող հենց իրենց երեխաների մասին է:
	Ընդունվել է

	20. Հավելվածի 124-րդ կետը առաջարկում ենք խմբագրել, քանի որ այն հակասում է պաշտպանի՝ իր պաշտպանյալի հետ անարգել (կոնֆիդենցիալ) տեսակցելու իրավունքի բովանդակությանը:
	Ընդունվել է


	21. Նախագծի հավելվածի 178-րդ (նոր խմբագրությամբ 147-րդ) կետում անհարժեշտ է հստակեցնել «անհրաժեշտության դեպքում» բառերը, մասնավորապես՝ այդպիսիք կարող են լինել անհետաձգելի վարութային գործողությունները:
	Ընդունվել է

	22. Հավելվածի 178-րդ (նոր խմբագրությամբ 147րդ) կետում «փորձաքննություններ» բառից առաջ անհրաժեշտ է հանել «այլ» բառը:
	Ընդունվել է

	23. Հավելվածի 2-րդ գլխում լրացնել դրույթ, համաձայն որի՝ «իր մոտ երեխա ունեցող անձին ՁՊՎ ընդունելու դեպքում ՁՊՎ-ի վարչակազմն անհապաղ միջոցներ է ձեռնարկում ձերբակալվածի կամ կալանավորվածի և նրա մոտ գտնվող երեխային ազգակցական կամ արյունակցական կապը պարզելու համար»:
	Չի ընդունվել

Երեխայի և մոր ազգակցական կապը պարզելու հետ կապված հարցերը դուրս են ՁՊՎ վարչակազմի գործառույթների շրջանակներից։

	24. Հավելվածի ամբողջ տեքստում «պահվող անձ» հասկացությունն առաջարկում ենք փոխարինել «անազատության մեջ պահվող անձը» հասկացությամբ և դրա համապատասխան հոլովաձևերով:
	Չի ընդունվել
Կանոնակարգի տրամաբանությունը արդեն իսկ ենթադրում է, որ խոսքը անազատության մեջ պահվող անձանց մասին է։

	25. Հավելվածի 18-րդ գլխի կարգավորումները անհրաժեշտ է համապատասխանեցնել ՀՀ քրեական դատավարության նոր օրենսգրքի 114-րդ հոդվածի պահանջներին:
	Չի ընդունվել

Գտնում ենք, որ հավելվածի 18-րդ գլխի կարգավորումները համապատասխանում են ՀՀ քրեական դատավարության նոր օրենսգրքի 114-րդ հոդվածի պահանջներին։

	26. Հավելվածի Ձև 20-ի վերնագրում «ԻՐԵՐԻ» բառից առաջ անհրաժեշտ է լրացնել «ԱՆՁՆԱԿԱՆ» բառը՝ համապատասխանեցնելով Հավելվածի 17-րդ կետի դրույթներին:
	Ընդունվել է

	27. Միևնույն ժամանակ, հարկ է նշել, որ ՀՀ արդարադատության նախարարության կողմից ներկայումս մշակման փուլում է գտնվում «Ձերբակալված և կալանավորված անձանց պահելու մասին» ՀՀ օրենքում փոփոխություններ և լրացումներ կատարելու մասին» օրենքի նախագիծը (այսուհետ՝ Նախագիծ), ուստի կարծում ենք, հետագա փոփոխություններ կատարելուց  խուսափելու և խնդրո առարկա իրավահարաբերություններն ամբողջական կարգավորելու տեսանկյունից, առավել նպատակահարմար է «Հայաստանի Հանրապետության ոստիկանության համակարգում գործող ձերբակալվածներին պահելու վայրերի ներքին կանոնակարգը հաստատելու մասին» N 547-Ն որոշման մեջ փոփոխություններ կատարել Նախագծի ընդունումից հետո: Ընդ որում, գտնում ենք, որ առաջարկի ընդունման դեպքում ժամանակային առումով խնդիրներ չեն առաջանա, քանի որ Նախագիծը ներկայացվելու է ի լրումն արդեն իսկ Ազգային ժողովում գտնվող օրենսդրական փաթեթին:
	Ընդունվել է

	14. ՀՀ վարչապետի աշխատակազմի պետաիրավական վարչություն
	08.07.2022թ.

	
	02/10.59/21977-2022

	1. Նախագծի հավելվածի 1-ին և 2-րդ կետերը լրացուցիչ կարգավորիչ նշանակություն չունեն և անհարկի ծանրաբեռնում են նախագիծը:
	Ընդունվել  է


	2. Նախագծի հավելվածի 3-րդ կետով ամրագրված են համընդհանուր սկզբունքներ: Այնինչ, եթե առկա է սկզբունքներ ամրագրելու անհրաժեշտություն, ապա պետք է սահմանվեն տվյալ իրավահարաբերություններին բնորոշ սկզբունքներ, քանի որ համընդհանուր սկզբունքները գործելու են՝ անկախ այդպիսիք նախագծում տեղայնացնելու հանգամանքից:
	Ընդունվել է

	3. Նախագծի հավելվածի 7-րդ (նոր խմբագրությամբ 4-րդ) կետով սահմանվում է, որ ձերբակալվածներին ՁՊՎ ընդունելու հիմք է հանդիսանում Հայաստանի Հանրապետության քրեական դատավարության օրենսգրքով սահմանված կարգով կազմված ձերբակալման արձանագրությունը կամ ձերբակալման մասին քննիչի կայացրած որոշումը: Սակայն վերոնշյալ դրույթը հակասում է «Ձերբակալված և կալանավորված անձանց պահելու մասին» օրենքի 3-րդ հոդվածի 1-ին մասին՝ համակցված 3-րդ մասի հետ, որոնցում խոսվում է միայն ձերբակալման մասին քննիչի կայացրած որոշման մասին:
	Ընդունվել է

	4. Նախագծի հավելվածի 8-րդ (նոր խմբագրությամբ 5-րդ)  կետով ամրագրվում է, որ «Թերություններով կամ ոչ լիարժեք լրացված ձերբակալման արձանագրությունով կամ ձերբակալման մասին քրեական վարույթն իրականացնող մարմնի որոշումով կամ քննիչի, դատախազի կամ դատարանի որոշումով անձինք ընդունվում են ՁՊՎ, բացառությամբ այնպիսի թերությունների, որոնք անհնարին են դարձնում որոշման և/կամ արձանագրության պահանջների կատարումը, որից հետո թերությունները վերացնելու համար անհապաղ գրություն է ուղարկվում համապատասխան մարմին»: Պարզ չէ, թե ինչ չափորոշիչներով է գնահատվելու վերոնշյալ կետում հիշատակված «թերությունների»՝  որոշման կամ արձանագրության կատարումն անհնարին դարձնելու հանգամանքը, ինչն իրավակիրառ պրակտիկայում կարող է հանգեցնել կամընտրական կիրառության:
	Ընդունվել է

	5. Նախագծի հավելվածի 37-րդ (նոր խմբագրությամբ 34-րդ) կետով ամրագրվում է, որ անհրաժեշտության դեպքում փոխադրումը կարող է իրականացվել հրավիրված բուժաշխատողի ուղեկցությամբ: Սակայն, մեր գնահատմամբ, «անհրաժեշտության դեպքում» ձևակերպումը հնարավորություն է տալիս դրսևորելու բացարձակ հայեցողություն: Այս համատեքստում, պարզ չէ, թե ում կողմից և հատկապես ինչ չափանիշներով է այն որոշվելու անհրաժեշտության առկայությունը կամ բացակայությունը:
	Ընդունվել է

	6. Նախագծի 43-րդ (նոր խմբագրությամբ 40-րդ) կետով սահմանվում են անորոշ ձևակերպումներ: Մասնավորապես, արգելվում է «իրենց մոտ պահել դրամ և թանկարժեք իրեր» և «բղավել կամ այլ կերպ խախտել լռությունը»: Սակայն մեջբերվածները խիստ գնահատողական եզրույթներ են և, ըստ էության, թողնվում են վարչակազմի բացարձակ հայեցողության՝ որակելու դրանց առկայությունը: Քննարկվող ձևակերպումների որոշակիացումը կարևորվում է այդ թվում նրանով, որ վերոնշյալ արգելքների խախտումն անձանց համար կարող է առաջացնել օրենքով նախատեսված պատասխանատվություն:
	Ընդունվել է

	7. Նախագծի հավելվածի 12-րդ գլուխը կարգավորում է ՁՊՎ-ի շինության առանձնահատկությունները: Մինչդեռ, առնվազն վիճելի է շինության առանձնահատկությունները ներքին կանոնակարգով սահմանելը, քանի որ, մեր գնահատմամբ,  դրա կարգավորման տիրույթից դուրս գտնվող հարց է:
	Ընդունվել է


	8. Նախագծի հավելվածի 24-րդ (նոր խմբագրությամբ 21-րդ) կետով ամրագրվում է, որ «Առգրավված արգելված առարկաները, իրերը և սննդամթերքն ընդունվում են պահպանության կամ ոչնչացվում են Պետի պատճառաբանված որոշման հիման վրա, որի մասին կազմվում է համապատասխան արձանագրություն»: Նախագծի հավելվածի հիշյալ դրույթը գրեթե բառացիորեն վերարտադրում է «Ձերբակալված և կալանավորված անձանց պահելու մասին» օրենքի 33-րդ հոդվածի 3-րդ մասը՝ չսահմանելով սակայն ոչնչացման դեպքերը: Մինչդեռ, նույն օրինադրույթի պահանջը կայանում է նրանում, որ ոչնչացման դեպքերը  պետք է նախատեսվեն ներքին կանոնակարգով:
	Ընդունվել է

	9. Նախագծի հավելվածի 159-րդ (նոր խմբագրությամբ 129-րդ) կետը սահմանում է, որ երկրաշարժի և ջրհեղեղի ենթարկված տարածքներից պահվող անձանց տարահանումն իրականացվում է տարածքային կառավարման մարմինների հետ համաձայնեցված` ոստիկանության կողմից սահմանված պլաններին համապատասխան: Սակայն վերոնշյալ կետից պարզ չէ, թե ինչ է ենթադրում տարածքային կառավարման մարմինների հետ համաձայնեցումը: Արդյոք առանց համապատասխան տարածքային կառավարման մարմինների համաձայնության, ոստիկանությունը կարող է իրականացնել ՁՊՎ-ում պահվող քաղաքացիների տարհանումը, թե՝ ոչ կամ հակառակը:
	Ընդունվել է

	10. Նախագծի հավելվածում տեղ են գտել «Ձերբակալված և կալանավորված անձանց պահելու մասին» օրենքում արդեն իսկ առկա կարգավորումներ: Ընդ որում, առանձին դեպքերում այդպիսիք նաև շեղվում են օրենքից: Մասնավորապես, նախագծի հավելվածի 52-րդ կետը վերարտադրում է վերոնշյալ օրենքի 18-րդ հոդվածի 3-րդ մասը: 
Իսկ, օրինակ, նախագծի հավելվածի 165-րդ կետով սահմանվում է, որ հղի կանայք, կերակրող մայրերը և անչափահասները սննդով ապահովվում են Կառավարության կողմից սահմանված չափաբաժիններով: Մինչդեռ, «Ձերբակալված և կալանավորված անձանց պահելու մասին» օրենքի 19-րդ հոդվածի 3-րդ մասը սահմանում է, որ նշված կատեգորիայի անձինք ապահովվում են անվճար հատուկ սննդով, որի տեսականին և նվազագույն չափաբաժիններն է սահմանում Կառավարությունը:

Նշվածի համատեքստում՝ կարծում ենք, որ նախագծում պետք է տեղ գտնեն այն կարգավորումները, որոնք կոնկրետացնում և մասնավորեցնում են օրենքի վերաբերելի դրույթները՝ բացառելով օրենքի անհարկի վերարտադրումները կամ  նույն հարցին առնչվող, սակայն օրենքից շեղվող կարգավորումները:
	Ընդունվել է

	11. Նախագծի հավելվածի 166-րդ (նոր խմբագրությամբ 135-րդ) կետով սահմանվում է, որ «Երեխա ունեցող ձերբակալված (կալանավորված) կանանց, երբ երեխան գտնվում է իրենց մոտ, կողմից հիվանդության, ծնողական պարտականությունները բարեխղճորեն չկատարելու, երեխայի նկատմամբ դաժան վերաբերմունք դրսևորելու, ինչպես նաև սույն կանոնակարգի պահանջները պարբերաբար խախտելու դեպքում ՁՊՎ-ի վարչակազմը պարտավոր է իրազեկել վարույթն իրականացնող մարմնին` վերջինիս կողմից երեխային ժամանակավորապես ազգականներին կամ այլ անձանց խնամքին հանձնելու կամ բնակչության սոցիալական պաշտպանության հաստատությունում տեղավորելու կամ ծնողական իրավունքներից զրկելու կամ ծնողական իրավունքը սահմանափակելու վերաբերյալ Հայաստանի Հանրապետության օրենսդրությամբ սահմանված կարգով դատարան դիմելու նպատակով»: Սակայն, հարկ է նկատել, որ վերոնշյալ դրույթը հակասում է «Ձերբակալված և կալանավորված անձանց պահելու մասին» օրենքի 27-րդ հոդվածի 6-րդ մասին, որտեղ նշվում է, որ «...ձերբակալվածներին պահելու վայրի կամ կալանավորվածներին պահելու վայրի վարչակազմը կարող է միջնորդություն ներկայացնել դատարան` կալանավորված անձին ծնողական իրավունքներից զրկելու և (կամ) երեխային այլ անձանց խնամքին հանձնելու մասին»:
	Ընդունվել է

	12. Որոշման նախագծի հավելվածի 168-րդ (նոր խմբագրությամբ 137-րդ) կետով սահմանվում է, որ «Երեխային ազգականներին կամ այլ անձանց խնամքին հանձնելու գործընթացն իրականացվում է վարույթն իրականացնող մարմնի միջոցով՝ Հայաստանի Հանրապետության օրենսդրությամբ սահմանված կարգով»: Սակայն գործող օրենսդրությամբ սահմանված կարգավորումների ուսումնասիրությունը ցույց է տալիս, որ վարույթ իրականացնող մարմինը չունի որոշման նախագծի հավելվածի 168-րդ կետով սահմանած լիազորությունը: Հետևաբար, Կառավարությունը իրավասու չէ սահմանել քրեական վարույթ իրականացնող մարմնի լիազորությունները՝ Սահմանադրությամբ ամրագրված օրինականության սկզբունքի կիրառմամբ պայմանավորված:
	Ընդունվել է

	15. ՀՀ վարչապետի աշխատակազմի իրավաբանական վարչություն
	08.07.2022թ.

	1. Որոշման 1-ին կետով նոր խմբագրությամբ շարադրվող հավելվածի (այսուհետ՝ Հավելված) 1-ին կետի համաձայն՝ ՀՀ ոստիկանության համակարգում գործող ձերբակալվածներին պահելու վայրերի ներքին կանոնակարգով  կարգավորվում են նաև դատապարտված անձանց` ձերբակալվածներին պահելու վայրերում ընդունելու հիմքերն ու կարգը։ Այս առումով հարկ է նկատի ունենալ, որ առաջարկվող կարգավորումը դուրս է սույն կարգի կարգավորման առարկային շրջանակից և չի բխում կարգի ընդունման համար լիազորող նորմ հանդիսացող «Ձերբակալված և կալանավորված անձանց պահելու մասին» օրենքի 10-րդ հոդվածի կարգավորումներից, քանի որ նշված հոդվածում խոսքը բացառապես ձերբակալված և կալանավորված անձանց մասին է:
	Ընդունվել է


	2. Հավելվածի 8-րդ (նոր խմբագրությամբ 5-րդ) կետի համաձայն՝ թերություններով կամ ոչ լիարժեք լրացված ձերբակալման արձանագրությունով կամ ձերբակալման մասին քրեական վարույթն իրականացնող մարմնի որոշումով կամ քննիչի, դատախազի կամ դատարանի որոշումով անձինք ընդունվում են ՁՊՎ, բացառությամբ այնպիսի թերությունների, որոնք անհնարին են դարձնում որոշման և/կամ արձանագրության պահանջների կատարումը: Այս առումով հարկ է նկատի ունենալ, որ նախագծով առաջարկվող «անհնարին է դարձնում» չափանիշը խիստ գնահատողական է, ինչն իրավակիրառ պրակտիկայում կարող է հանգեցնել մի շարք խնդիրների:
	Ընդունվել է

	3. Հավելվածի 191-րդ (նոր խմբագրությամբ 160-րդ) կետում որպես ձերբակալվածներին ՁՊՎ-ից ազատելու  հիմք նախատեսված է՝  քննիչի կամ դատախազի որոշումը կամ պետի որոշումը: Մինչդեռ, ՀՀ քրեական դատավարության նոր օրենսգրքի վերաբերելի կարգավորումներից բխում է, որը ձերբակալվածը կարող է ազատվել նաև դատարանի որոշման, կարգադրության հիման վրա։ Հետևաբար, նախագծով առաջարկվող կարգավորումը անհրաժեշտ է համապատասխանեցնել ՀՀ քրեական դատավարության նոր օրենսգրքի 7-րդ հոդվածին:
	Ընդունվել է

	4. Նախագծի անցումային դրույթները խնդրահարույց են, մասնավորապես՝

ա. որոշման 2-րդ մասի համաձայն՝ որոշումն ուժի մեջ է մտնում 2022 թվականի հուլիսի 1-ից: Առաջարկվող կարգավորումը հիմնավորման անհրաժեշտություն ունի՝ «Նորմատիվ իրավական ակտերի մասին» օրենքի 28-րդ հոդվածի 1-ին մասի համատեքստում, ինչով պայմանավորված հնարավոր կլինի գնահատել կարգավորումներին հետադարձ ուժ տալու իրավաչափության հարցը: 
բ. բացի այդ, նախագծով կարգավորված չէ այն հարցը, թե որ կարգավորումներն են գործելու այն ձերբակալված կամ կալանավորված անձանց նկատմամբ, ովքեր ձերբակալվել կամ կալանավորվել եմ մինչև սույն որոշման ընդունումը:
	Մասամբ է ընդունվել
«ուժի մեջ է մտնում 2022 թվականի հուլիսի 1-ից» բառերը փոխարինվել է «պաշտոնական հրապարակմանը հաջորդող օրվանից» բառերով:
Հաշվի առնելով, որ ՀՀ քրեական դատավարության և ՀՀ քրեական օրենսգրքերն արդեն իսկ ուժի մեջ են մտել, հուլիսի 1-ից հետո ծագած հարաբերությունների վրա կգործեն ՀՀ քրեական դատավարության նոր օրենսգրքի, ինչպես նաև դրա հիման վրա փոփոխված «Ձերբակալված և կալանավորված անձանց պահելու մասին» օրենքի իրավակարգավորումները: Ինչ վերաբերում է ՁՊՎ-ի ներքին կանոնակարգին առնչվող հարցերին, ապա դրանք ուժի մեջ կմտնեն պաշտոնական հրապարակմանը հաջորդող օրվանից:

	5. Նախագծում առկա են նաև իրավական տեխնիկայի վերաբերյալ խնդիրներ.
ա. Հավելվածի 191-րդ (նոր խմբագրությամբ 160-րդ) կետի 2-րդ ենթակետի համաձայն՝ արգելանքի տակ պահելու օրենքով սահմանված առավելագույն ժամկետը լրանալու կապակցությամբ ձերբակալվածին ազատ արձակելու վերաբերյալ` պետը կայացնում է որոշում՝ համաձայն Ձև 15-ի: Մինչդեռ, Ձև 15-ում նախատեսված է ոչ թե որոշման, այլ արգելանքի տակ պահելու ժամկետի և ազատման հիմքերի վերաբերյալ ձերբակալվածին տրվող տեղեկանքի ձևը:

բ. Հավելվածի որոշ հոդվածներում օգտագործվող «քննիչ, դատախազ կամ դատարան» հասկացությունն անհրաժեշտ է փոխարինել «քրեական վարույթն իրականացնող մարմիններ» հասկացությամբ՝ հիմք ընդունելով ՀՀ քրեական դատավարության նոր օրենսգրքի 7-րդ հոդվածի կարգավորումը:
	Ընդունվել է


	16. ՀՀ վարչապետի աշխատակազմի սոցիալական վարչություն
	08.07.2022թ.

	Որոշման գործող կարգավորումների համաձայն՝ մասնավորապես 162-րդ (նոր խմբագրությամբ 135-րդ) կետի համաձայն՝ իրենց մոտ երեխա ունեցող ձերբակալված կանանց կողմից հիվանդության, ծնողական պարտականությունները բարեխղճորեն չկատարելու, երեխայի նկատմամբ դաժան վերաբերմունք դրսևորելու, ինչպես նաև սույն կանոնակարգի պահանջները պարբերաբար խախտելու դեպքում ՁՊՎ-ի վարչակազմն իրավունք ունի երեխային ժամանակավորապես ազգականներին կամ այլ անձանց հանձնելու կամ մանկական հաստատությունում տեղավորելու և ծնողական իրավունքներից զրկելու մասին միջնորդություն ներկայացնել դատարան: Մինչդեռ նախագծի 166-րդ (նոր խմբագրությամբ 13-րդ) կետով առաջարկվում է սահմանել, որ երեխա ունեցող ձերբակալված (կալանավորված) կանանց, երբ երեխան գտնվում է իրենց մոտ, կողմից հիվանդության, ծնողական պարտականությունները բարեխղճորեն չկատարելու, երեխայի նկատմամբ դաժան վերաբերմունք դրսևորելու, ինչպես նաև սույն կանոնակարգի պահանջները պարբերաբար խախտելու դեպքում ՁՊՎ-ի վարչակազմը պարտավոր է իրազեկել վարույթն իրականացնող մարմնին` վերջինիս կողմից երեխային ժամանակավորապես ազգականներին կամ այլ անձանց խնամքին հանձնելու կամ բնակչության սոցիալական պաշտպանության հաստատությունում տեղավորելու կամ ծնողական իրավունքներից զրկելու կամ ծնողական իրավունքը սահմանափակելու վերաբերյալ Հայաստանի Հանրապետության օրենսդրությամբ սահմանված կարգով դատարան դիմելու նպատակով: Գտնում ենք, որ առաջարկվող կարգավորումը չի բխում երեխայի լավագույն շահերից, քանի որ ավելի ժամանակատար է և ստացվում է, որ մինչև ՁՊՎ վարչակազմի և վարույթն իրականացնող մարմնի կողմից համապատասխան գործողությունների կատարումը, երեխան շարունակելու է մնալ դաժան վերաբերմունք ցուցաբերող մոր մոտ: Առաջարկում ենք սահմանել կամ հստակ ժամանակային կարգավորման մեխանիզմներ, կամ միջանկյալ որևէ լուծում տվյալ ժամանակահատվածում (օրինակ երեխային հարազատների հանձնել կամ համապատասխան մանկական հաստատություններում տեղավորել):
	Ընդունվել է

	17. Միջազգային իրավական հարցերով ներկայացուցչի գրասենյակ
	08.07.2022թ.

	1. Նախագծի 20-րդ (նոր խմբագրությամբ 17-րդ) կետի համաձայն պահվող անձինք անձնական խուզարկության և մարմնի արտաքին զննության են ենթարկվում նաև ՁՊՎ-ից ազատվելիս, տարածքից իրավական ցանկացած այլ հիմքով դուրս գալիս, տեսակցությունից, փաստաբանի կամ պաշտպանի հետ հանդիպելուց և զբոսանքից առաջ ու հետո:
Եվրոպական դատարանը Dejnek v. Poland գործով վճռում նշել է, որ Եվրոպական դատարանը տեղյակ է այն հաստատությունների անվտանգության ապահովման անհրաժեշտության մասին, որտեղ մարդիկ զրկված են ազատությունից: Այն, այնուամենայնիվ, գտնում է, որ խիստ կերպով անձի իրավունքները ոտնձգող և պոտենցիալ ստորացուցիչ միջոցառումները, ինչպիսիք են մարմնի զննությունը կամ մերկ վիճակում անձնական  խուզարկությունները, պահանջում են ողջամիտ հիմնավորում:

Նախագծով նախատեսված վերոնշյալ իրավակարգավորումից պարզ է դառնում, որ որոշակի իրավիճակներում իմպերատիվ կերպով նախատեսված են, որ պահվող անձինք պարտադիր կերպով ենթակա են անձնական խուզարկության և մարմնի արտաքին զննության՝ առանց ՁՊՎ աշխատակիցների կողմից որևէ հիմնավորման ներկայացման: Գտնում ենք, որ, ելնելով Եվրոպական դատարանի վերոնշյալ դիրքորոշումից, անհրաժեշտ է իրավակարգավորման մեջ նախատեսված իմպերատիվ պահանջը փոփոխել և նախատեսել իրավակարգավորում, ըստ որի ՁՊՎ աշխատակիցները պահվող անձին անձնական խուզարկության և մարմնական արտաքին զննության կկարողանան ենթարկել միայն ողջամիտ հիմնավորման ներկայացման պարագայում:
	Չի ընդունվել
Հայեցողական մոտեցումներից, ինչպես նաև իրավակիրառ պրակտիկայում կամընտրական կիրառությունից խուսափելու համար, գտնում ենք, որ նշված լիազորությունը պետք է իրականացվի բոլոր նշված դեպքերում: Միաժամանակ, նախատեսված կարգավորումների նպատակը, բացի վարույթի շահերից, ուղղված են նաև պահվող անձանց անվտանգությանն ու առողջությանը:

	2. Նախագծի 18-րդ (նոր խմբագրությամբ 15-րդ) կետի համաձայն ՁՊՎ-ի անվտանգությունն ապահովելու, այդ թվում՝ սույն կանոնակարգով արգելված իրերի, առարկաների և սննդամթերքի ներթափանցումը ՁՊՎ բացառելու նպատակով, ՁՊՎ վարչակազմի կողմից իրականացվում է ՁՊՎ ընդունվող, պահվող անձանց անձնական խուզարկություն: (…):
Նախագծի 24-րդ (նոր խմբագրությամբ 21-րդ) կետի համաձայն ՁՊՎ ընդունված անձանց մոտ թողնվում են այն առարկաները, իրերը և սննդամթերքը, որոնք թույլատրվում են պահել նրանց մոտ խցերում` սույն կանոնակարգով սահմանված ցանկով: Առգրավված արգելված առարկաները, իրերը և սննդամթերքն ընդունվում են պահպանության կամ ոչնչացվում են Պետի պատճառաբանված որոշման հիման վրա, որի մասին կազմվում է համապատասխան արձանագրություն:
Նախագծի 27-րդ (նոր խմբագրությամբ 24-րդ) կետի համաձայն կամովին հանձնված կամ անձնական խուզարկության ժամանակ առգրավված սննդամթերքը, դրամը, արժեթղթերը, թանկարժեք իրերն ու այլ առարկաները, վարույթն իրականացնող մարմնի թույլտվությամբ կարող են փոխանցվել պահվող անձի կողմից բանավոր լիազորված ազգականին կամ այլ անձանց: Ոգելից խմիչքները, խաղաթղթերը և այլ արժեք չներկայացնող արգելված առարկաներն ու իրերը ոչնչացվում են, որի մասին կազմվում է արձանագրություն:
Վերոնշյալ իրավակարգավորումների համակարգային ուսումնասիրության արդյունքում պարզ է դառնում, որ մի դեպքում նախատեսվում է, որ անձնական խուզարկության ժամանակ հայտնաբերված արգելված իրերն առգրավվում են և ընդունվում են պաշտպանության կամ ոչնչացվում ՁՊՎ պետի որոշմամբ, և մեկ այլ դեպքում նախատեսվում է, որ անձնական խուզարկության ժամանակ հայտնաբերված ոգելից խմիչքները, խաղաթղթերը և այլ արժեք չներկայացնող արգելված իրերը  և առարկաները ենթակա են պարտադիր ոչնչացման: Այսպիսով, անհրաժեշտ ենք համարում նշել, որ պետք է վերոնշյալ իրավիճակների համար նախատեսել միասնական իրավակարգավորումներ կամ հստակեցնել Նախագծի 24 և 27-րդ (նոր խմբագրությամբ 21-րդ և 24-րդ) կետերը, ըստ դրանց նպատակային նշանակության, նշելով համապատասխան ժամանակային կարգավորումները (ՁՊՎ ընդունման պահին իրականացվող անձնական խուզարկություն և պահվող անձի նկատմամբ իրականացվող անձնական խուզարկություն):
Խնդրահարույց է նաև Նախագծի 27-րդ (նոր խմբագրությամբ 24-րդ) կետի վերջին նախադասության մեջ նշված «այլ արժեք չներկայացնող արգելված առարկաներ և իրեր» հասկացությունը, քանի որ նախատեսված չէ որևէ չափանիշ, թե ինչի հիման վրա պետք է որոշվի առարկայի արժեքավոր լինելու կամ չլինելու հանգամանքը:
	Ընդունվել է

	3. Նախագծի 26-րդ (նոր խմբագրությամբ 23-րդ) կետի համաձայն դրամը, արժեթղթերը, թանկարժեք և անձնական իրերն ընդունելու մասին կազմվում է արձանագրություն, որի մեկ օրինակը ստորագրությամբ տրվում է ՁՊՎ ընդունվող անձին, իսկ երկրորդ օրինակը կցվում է նրա անձնական գործին:

Նախագծի 194-րդ (նոր խմբագրությամբ 163-րդ) կետի համաձայն արգելանքից ազատված ձերբակալվածին հանձնում են անձնական փաստաթղթերը, թանկարժեք իրերը, դրամը, ինչպես նաև տեղեկանք նրան արգելանքի տակ պահելու ժամկետի և ազատման հիմքերի մասին` համաձայն Ձև 15-ի:

Գտնում ենք, որ անհրաժեշտ է Նախագծի 194-րդ (նոր խմբագրությամբ 163-րդ)  կետում «դրամը» բառից հետո ավելացնել նաև «արժեթղթերը» բառը, քանի որ «արժեթղթերի» վրա չի կարող տարածվել «թանկարժեք իրեր» եզրույթը, քանզի Նախագծի 26-րդ հոդվածում դրանք տարբերակված են, իսկ «Նորմատիվ իրավական ակտերի մասին» ՀՀ օրենքի 15-րդ հոդվածի 2-րդ մասի համաձայն նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:
	Ընդունվել է


ՀՀ ոստիկանություն
